
	                                        Хроника 


● 3 мартта ТР Дәүләт Советы Рәисе Фәрит Мөхәммәтшин Кырым Автономияле Республикасында булып кайткан ТР депутатлары белән очрашты.

Кырым Югары Советы Рәисе Владимир Константинов белән очрашу барышында ТР Дәүләт Советы депутатлары Татарстан Республикасы Дәүләт Советының (парламентының) Кырым Автономияле Республикасы халыкларына мөрәҗәгатен  тапшырды, анда Татарстан депутатлары барлык каршы торган якларны дәүләт эчендәге каршылыкларны тыныч юл белән хәл итәргә өндәде. 

Моннан тыш, Кырымда автономиясе халкы, төрле җәмәгатьчелек, дәүләт һәм милли оешмаларның вәкилләре белән консультацияләр барышында килеп чыккан вазгыятькә бәйле тирән борчылу белдерелгән һәм Кырым автономиясенең конституцион-хокукый статусын саклап, низагны тыныч юл белән хәл итү кирәклеге әйтелгән. 

Парламент делегациясенең Кырым татарлары җәмгыяте лидерлары белән очрашуында Бөтендөнья татар когрессы линиясе буенча багланышларны активлаштыру турында килешенгән. 

ТР Дәүләт Советы Рәисе Фәрит Мөхәммәтшин ТР парламенты делегациясенең Кырымда тынычлык урнаштыру миссиясен югары бәяләде, алга таба Украинаның бөтенлеген саклау өчен көч куюның кирәклегенә басым ясады. 

● 5 мартта Казанда Идел буе дәүләт физик культура, спорт һәм туризм академиясенең концерт залында “Ел хатын-кызы. Ел ир-егете: хатын-кыз карашы” республикакүләм конкурсына нәтиҗә ясадылар. Әлеге чарада ТР Дәүләт Советы Рәисе Фәрит Мөхәммәтшин катнашты.

Быел очрашуга республиканың бөтен шәһәрләреннән һәм районнарыннан меңнән артык хатын-кыз чакырылган иде. Алар җәмгыяви тормышның гаилә, бизнес, фән, мәдәният, сәламәтлек саклау, производство, дәүләт идарәсе кебек бөтен өлкәләрендә эшлекле сыйфатларын һәм иҗади мөмкинлекләрен уңышлы гамәлгә ашыра, гражданлык инициативаларында актив катнаша. 

Фәрит Мөхәммәтшин Татарстан җитәкчелеге, республикадагы ир-егетләр исеменнән хатын-кызларны 8 Март бәйрәме белән котлады. Татарстан Республикасы 2013 елны уңышлы төгәлләп, яңа 2014 елга керде, дип билгеләп үтте ул. “Узган ел уңышлы тәмамланды, дибез. Универсиада узды, күп кенә программалар гамәлгә ашырылды, монда Татарстан хатын-кызларының да өлеше зур, алар ир-атлар белән иңгә-иң куеп күп кенә мәсьәләләрне хәл итәләр”, - диде Татарстан парламенты башлыгы. 

ТР Дәүләт Советы Рәисе, хатын-кызлар – гаилә учагын саклаучы, балаларга тәрбия бирүче, дип ассызыклады һәм алар халык хуҗалыгының аерым тармакларында башлангыч роль уйный, дип билгеләп үтте. 

ТР Дәүләт Советы Рәисе республика хатын-кызларын тагын бер тапкыр бәйрәм белән котлады, хәтта шигырь юллары да укыды. 

Шулай ук парламент спикеры Чаллыдан өч кыз анасы булган ханымга 150 нче ана капиталы сертификатын тапшырды. 

● 5 мартта Казанның Меңьеллык мәйданына Кырым Автономияле Республикасын, аның күп милләтле халкын яклап, Россия һәм Украина халыклары арасындагы дуслыкны саклауга багышланган митингка берничә мең кеше җыелды. 

Искәртеп узабыз: митингны “Россия ветераннар берлеге” гомумроссия иҗтимагый оешмасының Татарстан бүлеге һәм “Ватан берлеге” төбәк иҗтимагый яшьләр оешмасы оештырды. Анда күп кенә сәяси партияләр һәм иҗтимагый оешмалар кушылды. Аерым алганда, митингта катнашучылар “Бердәм Россия”, “Бердәм Россия” Яшьләр гвардиясе”, “Справедливая Россия”, “Родина”, КПРФ, ТР Профсоюзлар федерациясе һәм башка сәяси, иҗтимагый оешмалар катнашты. 

Митинг “Бердәм Россия” партиясенең Татарстан төбәк бүлеге рәисе, ТР Дәүләт Советы спикеры Фәрит Мөхәммәтшин чыгышыннан башланды. 

“Бүген без үз сүзебезне әйтергә тиеш”, - дип мөрәҗәгать итте ул җыелучыларга. ТР ДС спикеры, республика парламенты һәм Бөтендөнья татар конгрессы Кырымдагы вәзгыять буенча мөрәҗәгать кабул итте, дип искәртте. Бүген Татарстан Президенты җитәкчелегендәге делегация Кырымда, анда хезмәттәшлек турында килешү имзаланган, аның катнашында бу автномияле республиканың гамәлдәге хакимияте белән Кырым татарлары, аларның иҗтимагый оешмалары арасында сөйләшүләр алып барыла. “Алар килешергә тиеш, Кырым автномиясенең ике миллионнан артык халкының язмышы турындагы референдум, көч кулланып, теге яки бу яктан гаскәрләр кертеп, солдатлар белән хәл ителергә тиеш түгел, чөнки теләсә кайсы сугыш, барыбер, сөйләшүләр белән тәмамлана. Әгәр корбаннар булса, бу сөйләшүләр авыр булачак, җитди нәтиҗәләргә китерәчәк”, - диде Фәрит Мөхәммәтшин. 

“Хөрмәтле дуслар! Бүген Кырымга, Украинага тынычлык кирәк, дип катгый әйтәбез. Без, фашизм узмаячак, дибез. Митинг та шундый карар кабул итәр дип уйлыйм”, - дип тәмамлады ул чыгышын. 

Татарстанның милләтара һәм динара мөнәсәбәтләр өлкәсендәге тәҗрибәсе Украинадагы проблемалар буенча фикер алышканда һәм аларны хәл иткәндә файдалы булыр иде. Бүген бу хакта ТР Иҗтимагый палата рәисе Анатолий Фомин Кырым Автономияле Республикасын яклауга багышланган митингта белдерде. 

“Соңгы ун елда Татарстанда милләтара һәм динара мәсьәләләрне хәл итү буенча зур тәҗрибә тупланган. Әлбәттә, аның кирәге чыгар иде. Без Татарстан тәҗрибәсенә ихтыяҗ булуын күрәбез. Безнең Президент, Дәүләт Советы, республика мөфтияте, ТР Иҗтимагый палатасы әгъзалары Украинадагы, аерым алганда, Кырымдагы вәзгыятьне хәл итүдә катнаша. Гражданлык җәмгыяте институтлары, Татарстанда яшәүче бөтен халык, ә алар - йөздән артык... Бездә милли-мәдәни автономияләр мөнәсәбәтләре буенча зур тәҗрибә тупланган. Без теге яки бу проблемаларны хәл итү мәйданчыгы, арадашчы була алабыз. Без Украинадагы һәм Кырымдагы проблемалар хәл ителер дип өметләнәбез. Кырымда, Украинада яшәүчеләргә бу проблемаларны хәл итүдә сабырлык һәм уңышлар телибез”, - диде ул. 

Чара ахырында митингта катнашучылар резолюция кабул итте. Анда: 

“Бу килеп туган вәзгыятьтә без, татарстанлылар, бөтен россиялеләр кебек, бу хәлгә битараф кала алмыйбыз һәм Украинаның сәяси көчләрен, алдан шартлар куймыйча, диалогка һәм шуның нигезендә илдәге вәзгыятьне тизрәк тотрыклы итәргә чакырабыз; күп милләтле Кырым халкын – милләтара һәм динара тынычлыкны саклауга. 

Без Кырымның беркайчан да каршылык һәм бәрелешләр аренасы булмаячагына, ә ул тынычлык, шәфкатьлелек һәм тигез хокуклы булачагына өметләнәбез һәм ышанабыз”, - диелгән. 

● 11 мартта КПРФ фракциясе массакүләм мәгълүмат чаралары вәкилләре өчен социаль проблемаларга багышланган очрашу уздырды. Журналистлар белән очрашуда фракция җитәкчесе Хафиз Миргалимов, депутатлар Альберт Бикмуллин һәм Артем Прокофьев катнаштылар.

Матбугат конференциясен ачып җибәреп, Хафиз Миргалимов фракция әгъзаларының республика районнарында халык белән очрашулар үткәрүе турында хәбәр итте. Аның сүзләренчә, әлеге очрашулар гражданнарны социаль яклау юнәлешендә эшләү өчен бай материал җыярга мөмкинлек биргән. “Мөрәҗәгатьләрнең күпчелеге торак-коммуналь хуҗалык проблемалары белән бәйле, - диде ул. – Аерым алганда, капиталь ремонт фондын формалаштыру ысулын сайлау буенча йорт милекчеләренең җыелышларын бер көнгә билгеләү турында Казан шәһәре башкарма комитеты карары зур гауга куптарды. Шулай ук хезмәтләрнең тарифлары, идарәче компанияләрнең законлылыгы, ремонтның начар сыйфаты, күзәтчелек органнарының “тешсезлеге” һәм эшсезлеге белән бәйле проблемалар да кискен кала бирә”. 

Аннары парламентарий “Татарстан” авиакомпаниясе хезмәткәрләренең КПРФ фракциясенә юллаган мөрәҗәгатенә аерым тукталды. Әлеге коллектив депутатлардан үз хокукларын яклауны үтенә. Хафиз Миргалимов билгеләп үткәнчә, компаниядәге борчулы хәл бер авиакатастрофа нәтиҗәсе генә түгел, ә авиация өлкәсендәге дәүләт сәясәтенең күп еллар буена чишелмәгән авырулар төере ул. 

Авиакомпаниядәге хәзерге вәзгыятьнең массакүләм эшсезлеккә китерүе турында “Татарстан” Авиакомпаниясе” ААҖ профком рәисе Антон Бортяков тулырак мәгълүмат бирде. Аның сүзләренчә, күзәтчелек органнарына ышаныч югалткан кешеләр, аптырагач, дөреслек эзләп Дәүләт Совытына мөрәҗәгать итәргә булганнар. “Хакимиятнең игътибарын җәлеп итү максатыннан без пикет оештырырга ниятлибез”, - дип төгәлләде ул. 

Журналистларның Украинадагы хәлләр турындагы сорауларына җавап биргәндә Хафиз Миргалимов әлеге мәсьәләдә КПРФ позициясенең рәсми хакимият позициясе белән тулысынча тәңгәл килүен ассызыклады.  
● 12 мартта ТР Дәүләт Советы Рәисе Фәрит Мөхәммәтшин Түбән Новгородка эш сәфәре барышында берничә очрашу уздырды.

 ТР парламенты башлыгы коллегалары белән очрашуда хәзерге заман төбәк закон чыгару процессының актуаль аспектлары турында сөйләште. Бу көннәрдә Түбән Новгород өлкәсенең Закон чыгару җыены эшчәнлегенең 20 еллыгына әзерләнә. 

Шулай ук Фәрит Мөхәммәтшин РФ Президентының Идел буе федераль округындагы тулы вәкаләтле вәкиле Михаил Бабич белән очрашты. Сөйләшүдә хакимиятнең федераль органнары белән субъектларның закон чыгару җыеннары багланышы турында мәсьәлә күтәрелде.
● 13 мартта парламентның президиумы утырышында Татарстан Республикасы Дәүләт Советының 49нчы утырышы 20 мартта узачак дигән карар кабул ителде. 

Утырышны ачып, Дәүләт Советы Рәисе Фәрит Мөхәммәтшин соңгы вакытта Татарстанның иҗтимагый-сәяси һәм социаль-икътисадый тормышында булган кайбер вакыйгаларга тукталып узды. Парламент башлыгы үзенең Түбән Новгородка булган эш сәфәре хакында да мәгълүмат бирде. Ул анда Түбән Новгород өлкәсенең Закон чыгару җыены вәкилләре һәм РФ Президентының Идел буе федераль округындагы тулы вәкаләтле вәкиле Михаил Бабич белән очрашкан. Фәрит Мөхәммәтшин әйтүенчә, Михаил Бабич Татарстан парламентының Украинада һәм Кырымда булган киеренкелекне йомшарту максатында кылган гамәлләрен югары бәяләгән. 

Дәүләт Советының 49 нчы утырышында депутатлар 46 мәсьәлә караячак, шул исәптә Татарстан Республикасының 18 закон проекты  бар. 

Дәүләт Советы Секретаре Лилия Маврина парламент утырышында “Россия Федерациясендә инновация эшчәнлегенә дәүләт ярдәме турында” 495392-5 номерлы федераль закон проектын карауны тизләтү тәкъдиме белән Россия Федерациясе Федераль Собраниесе Дәүләт Думасы Рәисе С.Е. Нарышкинга һәм “Сугыш балалары” статусын һәм гражданнарның күрсәтелгән категориясенә социаль ярдәм чараларын билгеләү мәсьәләсе буенча Россия Федерациясе Федераль Собраниесе Дәүләт Думасы Рәисе С.Е. Нарышкинга һәм Россия Федерациясе Хөкүмәте Рәисе Д.А. Медведевка Татарстан Республикасы Дәүләт Советы мөрәҗәгатьләре каралачагын да хәбәр итте. 

Шулай ук “Мәдәният елы кысаларында Татарстан Республикасында мәдәният өлкәсен үстерү перспективалары турында хөкүмәт сәгате узачак. Моннан тыш, шул көнне парламентарийлар ТР Президенты каршындагы эшмәкәрләр хокукларын яклау буенча тулы вәкаләтле вәкил эшчәнлеге турында доклад тыңлаячак. 

● 14 мартта Казанның “Корстон” комплексында Россиянең җинаять-җәза системасына 135 ел тулуга багышланган тантана узды. Бәйрәм чарасы концерт номерлары белән үрелеп барды.

Җәзаларны үтәтү хезмәте вәкилләрен Татарстан Президенты Рөстәм Миңнеханов, республика Хөкүмәте, Дәүләт Советы исеменнән парламент җитәкчесе Фәрит Мөхәммәтшин тәбрикләде. Ул ассызыклап үткәнчә, җинаять-җәза системасы хезмәткәрләре катлаулы, әмма мөһим һәм бик кирәкле хезмәт башкара. 

Дәүләт Советы Рәисе моннан 135 ел элек, 1879 елда, император Александр III Указы нигезендә төрмә департаменты булдырылуы турында карар кабул ителүен һәм аның бердәм пеницентиар системага нигез салуын искәртеп үтте. “Быел Россиянең җинаять-җәза системасы 135 ел тулуын бәйрәм итә. Шушы вакыт эчендә система шактый күп сынаулар аша узды, реформалар үткәрелде, әмма принциплар үзгәрешсез калды. Башка хокук саклау органнары хезмәткәрләре белән беррәттән, сез конституцион тәртип, куркынычсызлык, җәмгыятебезнең рухи кыйммәтләре сагында торасыз. Бүген үз язмышын, закон белән дус булмаган, аннан тайпылу юлын сайлаган кешеләр белән бәйләгән хезмәткәрләргә тирән рәхмәт сүзләре җиткерәсе килә”, - дип белдерде Фәрит Мөхәммәтшин. Ул ассызыклап үткәнчә, җинаять-җәза системасы хезмәткәрләре эше катлаулы, әмма бик кирәкле һәм мөһим. “Сезнең җилкәләрдә – законнан тайпылган кешеләрне тәрбияләп, аларны нормаль иҗтимагый тормышка кайтарудан гыйбарәт булган бик әһәмиятле вазифа. Бу бурычны кешегә ышанычын саклап кала алган кыю һәм гайрәтле кешеләр генә үти ала”, - дип белдерде Фәрит Мөхәммәтшин. 

Парламент Рәисе җинаять-җәза системасы хезмәткәрләренең игътибар үзәгендә кеше язмышы торуын ассызыклап узды. “Республиканың 16 учреждениесеннән, 3 мең 655 хезмәткәреннән гыйбарәт булган җинаять-җәза системасы бүгенге көн таләпләрен лаеклы төстә каршы ала. Безнең Татарстан хезмәте күп кенә күрсәткечләр буенча алдынгы позицияләрне били”, - дип билгеләп үтте Фәрит Мөхәммәтшин. 

Дәүләт Советы Рәисе чыгышында әйтеп үткәнчә, узган елда иректән мәхрүм итү урыннарында җитди гадәттән тыш хәлләр теркәлмәгән. Иректән мәхрүм итү урыннарында җәзасын үтәүчеләр саны, 2010 нчы ел белән чагыштырганда, тотрыклы төстә кими бара. Төрмәләрдә хөкем ителгәннәр тарафыннан кылынган җинаятьләр саны ике тапкыр кимегән. 2 кг.-га якын наркотик һәм 1,8 меңнән артык элемтә чарасы тартып алынган. Хөкем ителгәннәрнең туберкулез, ВИЧ кебек авырулардан үлү очраклары кимегән. Барлык учреждениеләрдә белем алу өчен шартлар тудырылган. Шул ук вакытта парламент рәисе махсус контингент даирәсендә җинаять кылу рецидивының һаман югары булуын да искәртеп үтте. 

Фәрит Мөхәммәтшин шәхси составка һәм хезмәт ветераннарына, куелган бурычларны хәл итүгә фидикарь омтылышлары өчен, тагын бер кат рәхмәтен ирештереп, террорчылык һәм экстремистик юнәлештәге җинаятьләр кылган һәм традицион булмаган ислам динен тотучы затлар белән бәйле вәзгыятьне мониторинглау кирәклегенә игътибарны юнәлтте. 

Үз кулы астында эшләүчеләрне һөнәри бәйрәмнәре белән шулай ук Җәзаларны үтәтү федераль хезмәтенең ТР буенча идарәсе башлыгы Дәүфит Хәмәдишин котлады. “Россиядә җинаять кылган өчен элек-электән җәза биргәннәр, әмма бердәм пенитенциар система император Александр II Указы дөнья күргәч кенщ булдырылган. Бу вакыт эчендә система, төзәтү йортлары һәм лагерьлардан башлап, бүгенге көннең квалификацияле кадрлары белән тәэмин ителгән структураларына кадәр олы юл узды. Система законлылык һәм суд карарларының төгәл үтәлешен тәэмин итә”, - дип белдерде Дәүфит Хәмәдишин һәм хезмәткәрләренең, шушы эшләренә аңлау белән караган якыннары һәм туганнарына да рәхмәт сүзләрен җиткерде. 

● 15 мартта Чистай районында “Бердәм Россия” партиясенең Татарстан төбәк бүлеге инициативасы буенча оештырылган “Бердәм Россия көне” акциясе узды.

Чистай районындагы акция кысаларында бик күп чаралар оештырылган иде. РФ Дәүләт Думасы һәм ТР Дәүләт Советы депутатлары, республика министрлыклары һәм ведомстволары җитәкчеләре, федераль ведомстволарның төбәк бүлекләре җитәкчеләре белән предприятие хезмәткәрләренең, авыл хезмәтчәннәренең, ветераннар һәм пенсионерларның, бюджет өлкәсе хезмәткәрләренең, иҗади яшьләрнең, шулай ук партия тарафдарларының очрашуы узды. 

Чистай шәһәре һәм район авыллары халкы хакимият һәм партия вәкилләренә борчыган проблемаларын әйтә, төрле белгечләрнең ярдәмен, консультациясен, сорауларга җаваплар ала алды. 

Башкарма хакимият органнары вәкилләре һәм депутатлар гражданнарны кабул итте. Аерым алганда, Чистай районы хакимиятендә ТР ДС секре-таре Лилия Маврина һәм ТР ДСның социаль сәясәт буенча комитеты рәисе урынбасары Василий Логинов гражданнар белән очрашты. 

ТР Дәүләт Советы Рәисе, “Бердәм Россия” партиясенең төбәк бүлеге секретаре Фәрит Мөхәммәтшин да район халкы, партиянең беренчел оеш-малары секретарьләре белән очрашты. 

Чистай районына эш сәфәре кысаларында парламент спикеры Борис Пастернакның музей-йортында булды. Фәрит Мөхәммәтшинны Чистай дәүләт тарихи-архитектура һәм әдәби музей-тыюлыгын булдыру проектын тормышка ашыру барышы белән таныштырдылар. Бу эш 2012 нче елда башланган. Шәһәрдә тарихи кыйммәткә ия 140тан артык объект бар. 

Чистай районының партия активы белән очрашу районның Мәдәният сараенда узды. Фәрит Мөхәммәтшин үз чыгышында Татарстандагы соци-аль-икътисади һәм сәяси вазгыять турында сөйләде, Чистай районы һәм республика алдында торган бурычларны билгеләде. 

ТР ДС Рәисенә һәм хакимиятнең башка вәкилләренә бирелгән сораулар торак-коммуналь хуҗалык, сәламәтлек саклау, авыл хуҗалыгы, мәктәпкәчә белем бирү учреждениеләрендә хезмәт хакын арттыру, янгын куркынычсызлыгы белән тәэмин итү, тузган торак проблемасын хәл итү, тарихи объектларны саклау, Украинадагы вазгыять кебек мәсьәләләргә кагылды. 

ТР ДС Рәисе очрашуда катнашучылардан “Бердәм Россия көне” кебек аралашу форматына карашлары турында кызыксынды. Уңай җавап алгач, ТР ДС спикеры ассызыклап үткәнчә, халык белән аралашуның мондый форматы ТР муниципаль районнарында дәвам ителәчәк. 

“Ачык, ышанычлы сөйләшү булды. Мин бүген очрашулар барышында алган мәгълүмат өчен рәхмәтле”, - диде Фәрит Мөхәммәтшин, чарага йомгак ясап. 

● 17 мартта М. Җәлил иемендәге Татар дәүләт опера һәм балет театрында “Ел хәйриячесе-2013” Республика бәйгесе җиңүчеләре бүләкләнде. Конкурста катнашучыларны Татарстан Президенты Рөстәм Миңнеханов, ТР Дәүләт Киңәшчесе Минтимер Шәймиев, ТР Дәүләт Советы Рәисе Фәрит Мөхәммәтшин, ТР Премьер-министры Илдар Халиков тәбрикләде. 

Татарстанның беренче Президенты, Дәүләт Киңәшчесе, “Яңарыш” Республика фонды Попечительләр советы рәисе Минтимер Шәймиев чыгышында, җиде ел элек Татарстанда Хәйрия елы игълан ителгәнен искәртеп узды. “Ул вакытта инде төрле юнәлешләр буенча изге гамәлләр күренә иде, шуңа күрә дәүләт сәясәте дәрәҗәсендә хәйриячеләр елын игълан итеп, бөтен Татарстан җәмәгатьчелегенә сигнал бирергә кирәк иде”, - диде Дәүләт Киңәшчесе һәм шушы идея хупланганы өчен рәхмәтен җиткерде. Минтимер Шәймиев билгеләп узганча, бүген хәйриячелек киң колач җәя бара, кайсы гына өлкәне алсак та, анда хәйриячелеккә урын бирелә. “Ни дисәк тә, без яхшырак, игелеклерәк була барабыз. Бу хәрәкәт Татарстанның билгеле бер имиджын тудыра. Без хәзер үз эшләребез аша канәгатьсезлек тудырган, күңелгә хуш килмәгән әйберләрне читләштерә барабыз. Хәзер шундый вәзгыять хөкем сөрә: изге эш кыласымы-юкмы икәнлеген түгел, ә аны ничек итеп яхшырак, үтемлерәк итеп эшләргә кирәклеген уйлыйбыз. Бу безнең казанышыбыз. Шулай итеп, без зур эшкә юл салдык”, - дип белдерде Дәүләт Киңәшчесе, барлык хәйриячеләргә зур рәхмәтен җиткерде һәм аларга эшләрендә исәнлек-саулык теләде. 

Минтимер Шәймиев “Генерирующая компания” (Казан), “Казан вертолет заводы”, “Казан мотор төзүчеләр җитештерү берләшмәсе”, “КамАЗ”, “Камгэсэнергострой” ачык акционерлык җәмгыятьләренә, “Газпром трансгаз Казан” җаваплылыгы чикләнгән ширкәте, “Болгар” милли хәйрия фонды, “Ак Барс СОЗИДАНИЕ”, “Дом Роналда Макдональда” хәйрия фондларына, М. Җәлил исемендәге Татар дәүләт опера һәм балет театры җитәкчелегенә бүләкләр тапшырды. 

“Яшьләр ирекле хәрәкәте” төркемендә җиңүчеләрне Татарстан Дәүләт Советы Рәисе Фәрит Мөхәммәтшин тәбрикләде. Ул бүгенге тантананың игелеклелек, шәфкатьлелек, мохтаҗларга ярдәм һәм игътибар бәйрәме булуын билгеләп узды. “Хәйриячелекнең традиция булып ныклап урнашуына сөенәм. Күңелебездә, каныбызда ярдәмгә мохтаҗларны аңлау, хәленә керү хисе яши башлады. Хәзер бу традиция яңа үсеш алды, эре, урта предприятиеләр, төрле буын вәкилләре, шул ук вакытта яшьләр дә хәйриячелек эшенә кереште. Шушы эш аша тәрбия процессы баруын да аңларга кирәк. Әлеге тәрбия процессының җимешләрен әле җәмгыятьтә озак татыячакбыз”, - дип белдерде парламент рәисе. 

Фәрит Мөхәммәтшин “Волонтер” ирекле тарафдарлар үзәге (Чаллы), югалган балаларны эзләү буенча “ВАСИЛИСА” Челны Поиск” иҗтимагый оешмасы (Чаллы), “Жизнь” үз теләге белән эш башлаучылар хәрәкәтенә ярдәм үзәге (Чистай шәһәре), Үз теләге белән эш башлаучылар үсешен координацияләү үзәге (Бөгелмә муниципаль районы), “Яңа буын” балалар иҗтимагый берләшмәсе (Түбән Кама муниципаль районы) вәкилләрен бүләкләде.
● 18 мартта Казанда “Татарстан –яңа гасыр” республика иҗтимагый хәрәкәтенең III хисап-сайлау конференциясе узды. Бүген чара кысаларында хәрәкәтнең узган чоргы эшчәнлегенә нәтиҗә ясалды, киләчәккә стратегик юнәлешләр билгеләнде, яңа сайлаулар циклы алдыннан Татарстан –яңа гасыр” хәрәкәте каршында торган бурычлар билгеләнде. 

Утырышны “Татарстан – яңа гасыр” хәрәкәте лидеры, ТР Дәүләт Советы Рәисе Фәрит Мөхәммәтшин ачты. 

Ул чарада катнашучыларны сәламләде һәм конференция адресына сәяси, иҗтимагый һәм бергәлек оешмаларыннан сәламләү сүзләре белдерелүен хәбәр итте. Татарстан Президенты Рөстәм Миңнеханов та үз сәламен юллаган. ЮлламаныТР Президенты Аппараты җитәкчесе Әсгать Сәфәров укыды. 

“15 ел дәвамында хәрәкәт ныклы тикшерү узды, төрле дәрәҗәдәге сайлау кампанияләрендә сизелерлек нәтиҗәләргә иреште, күпмилләтле Татарстанның этномәдәни һәм рухи үсешенә уңай йогынты ясады. Сезнең оешма республиканың күпсанлы иҗтимагый оешмалары белән бергәләп яңа идеяләр, стандарт булмаган карарлар үзләштерүдә яхшы мәктәпкә әйләнде, - диелгән республика башлыгы котлавында. – Бу республика муниципаль берәмлекләренең социаль-икътисади һәм иҗтимагый-сәяси тормышына нәтиҗәле йогынты ясау мөмкинлеге булдыра”. 

Конференция, яңа редакцияләнгән программа, хәрәкәт уставы үзгәрү эшкә яңа этәргеч бирәчәк, дип ышана Рөстәм Миңнеханов. “Ә киләчәккә максатлар кую, республика язмышы һәм аның күп милләтле халкы өчен җаваплылык, социаль-икътисади үзгәрешләр, халык белән хакимият арасында конструктив диалог оештыруда безнең омтылышлар юнәлеше булачак”, - дип билгеләп үтте ул. ТР Президенты конференциядә катнашучыларга эшләрендә уңышлар теләгән. 

Конференциядә Фәрит Мөхәммәтшин хәрәкәтнең сәяси советы эшчәнлеге турындагы хисап белән чыгыш ясады. Ул быел “Татарстан –яңа гасыр” республика иҗтимагый хәрәкәтенә 15 ел булуын искәртте. 

“Татарстан –яңа гасыр” республика иҗтимагый хәрәкәте эшчәнлегенең эзлеклелеге һәм биләгән позициясенең сыгылмалы булуы, төбәк сәяси процессында мөһим катнашучыларның берсе буларак, аерым рольгә ия булуын, ассызыклады ТР ДС Рәисе. “Узган еллар дәвамында республиканың яңа сәяси хәрәкәтләрен, электораль демократия формалаштыруда бай тәҗрибә тупладык. Моңа хәрәкәтнең мөстәкыйль рәвештә һәм “Бердәм Россия” партиясенең тарафдарлары сыйфатында да барлык сайлау кампанияләрендә катнашуы ярдәм итте”, - диде ул. 

Фәрит Мөхәммәтшин фикеренә караганда, барлык дәрәҗәдәге сайлау кампанияләрендә катнашу, хәрәкәт өчен оештыру осталыгына һәм сәяси өлгергәнлеккә яхшы тикшерү булды. 

Докладчы билгеләп узганча, “Татарстан –яңа гасыр” республика иҗтимагый хәрәкәтенең ТР Дәүләт Советында депутат төркеме конструктив эшли, дип билгеләп үтте. Хәзер анда 14 депутат керә. “Татарстан –яңа гасыр” закон чыгару потенциалын саклау мөһим, ә мөмкинлеккә карап арттырырга кирәк, дип саныйм”, - дип ассызыклады ул. Шулай ук Фәрит Мөхәммәтшин хәрәкәтнең депутатлар активының закон белән тәэмин итүдә, республиканың норматив-хокукый базасын формалаштыруга керткән өлешен билгеләп үтте. 

Фәрит Мөхәммәтшин киләсе сайлау кампаниясе турында: “Көрәш тиешле тәҗрибәгә, оештыру структурасы һәм ресурсларына ия традицион парламент партияләре арасында булачак, дип фаразлыйм. Шул ук вакытта яңа партияләр дә катнашачак”. 

Ул чыгышын тәмамлау алдыннан конференциядә катнашучыларны сайлаучылар, республика халкы, яшьләр белән җитди иҗтимагый-сәяси эшкә керешергә әзерләнергә чакырды. 

Бүген хисап-сайлау конференциясендә хәрәкәтнең яңа редакцияләнгән программасы проекты кабул ителде, уставка үзгәрешләр расланды, хәрәкәтнең контроль комиссиясе сәяси советының сайлаулары узды. Фәрит Мөхәммәтшин янә “Татарстан –яңа гасыр” сәяси советы рәисе итеп сайланды.. 

● 18 мартта ТР Президенты Рөстәм Миңнеханов һәм Татарстан парламенты башлыгы Фәрит Мөхәммәтшин Мәскәүдә, РФ Президенты Владимир Путинның Россия Федерациясе Федераль Җыенына Кырым буенча чираттан тыш юлламасын игълан итү чарасында катнаштылар. 

Владимир Путин Кырымда узган референдумның зур тарихи әһәмияткә ия булуын билгеләп үтте. “96 процент сайлаучы Россия белән кушылуны яклап тавыш бирде. Бу саннар үзләре күп нәрсә турында сөйли. Моны аңлау өчен тарихны белергә кирәк. Кырымда бөтен нәрсә безнең тарихыбыз белән бәйле. Кырымда төрле мәдәниятләр һәм гореф-гадәтләр бергә тупланган һәм ул шушы ягы белән Россияне хәтерләтә” – диде ил башлыгы. 

Үзенең юлламасында Владимир Путин илебез халкына, Россия Федерациясе составына керергә ният белдергән Кырым халкына теләктәшлек күрсәтүе һәм ватанпәрвәрлек хисләре өчен зур рәхмәт белдерде. 

Юллама тәмам булганнан соң Кырым Республикасының һәм Севастополь шәһәренең РФ составына керүләре турында шартнамә имзаланды. Әлеге тарихи документка Россия Президенты Владимир Путин, Кырым хөкүмәте премьер-министры Сергей Аксенов, Кырым парламенты спикеры Владимир Константинов һәм Севастополь шәһәре башлыгы Алексей Чалый кул куйдылар. 

● 18 мартта Татарстан Республикасы Дәүләт Советы Рәисе Фәрит Мөхәммәтшин Кырым Республикасы һәм Севастополь шәһәре парламентрийлары белән очрашуда катнашты. 

 ФС спикеры Валентина Матвиенко Кырым Республикасының һәм Севастополь каласының Россия Федерациясе субъектлары ия булган барча хокуклар белән тәэмин ителәчәгенә ышандырды, Севастопольнең федераль дәрәҗәдәге шәһәр булачагын билгеләп үтте. 

Татарстан Республикасы Дәүләт Советы Рәисе Фәрит Мөхәммәтшин бүген Россия ике субъект белән тулыланды дип билгеләп үтте. “Безнең бу регионнар белән беркайчан да икътисадый һәм мәдәни багланышларның өзелеп торганы булмады. Әмма хәзер законнарыныбызны тәңгәлләштерү буенча зур эшләр алда тора. Бу нисбәттән Татарстанның бай тәҗрибәсе бар һәм без аны уртаклашырга әзер», - диде ул. 

«Без Россия Федерациясе субъектларынан беренчеләрдән булып Кырым Министрлар Советы һәм Татарстан Хөкүмәте арасында сәүдә-икътисадый, фәнни-техник һәм мәдәни хезмәттәшлек турында хөкүмәтара килешү төзедек. Татарстан аны тормышка ашыру юнәлешендә эшли башлады. Без парламентара хезмәттәшлекне дә җайга салырбыз дип ышанам, – диде татарстан парламенты башлыгы. – Безнең алда регионның хокукый кырын федераль законнар белән тәңгәлләштерү буенча мөһим эшләр тора. Татарстанның федераль үзәк белән бу юнәлештәге мәсьәләләрне хәл итүдә тәҗрибәсе бар. Без әлеге тәҗрибә белән уртаклашырга әзер. Уңышлар сезгә. Без сезнең белән!». 

● 21 мартта  Игенчеләр сараенда Татарстан Республикасы фермерлар, крестьян утарлары һәм авыл хуҗалыгы кулланучылар кооперативлары ассоциациясенең XIV съезды үткәрелде. Ассоциация рәисе Камияр Батимеров җитәкчелегендә барган әлеге зур чарада ТР Дәүләт Советы Рәисе Фәрит Мөхәммәтшин, ТР Премьер-министры урынбасары – ТР авыл хуҗалыгы һәм азык-төлек министры Марат Әхмәтов, ТР Президенты карамагындагы Эшмәкәрләрнең хокукларын яклау буенча вәкаләтле Тимур Нугуманов һ.б. рәсми затлар, 43 муниципаль районның 42се вәкиле делегат буларак катнашты. 

 Ассоциация Татарстан фермерлары, крестьян утарлары һәм авыл хуҗалыгы кулланучылар кооперативларының хокукый һәм икътисади ихтыяҗларын яклауга аеруча игътибар бирә, ТР Авыл хуҗалыгы һәм азык-төлек министрлыгы, ТР Дәүләт Советы һәм хакимиятнең һәм идарәнең башка органнары, иҗтимагый-сәяси оешмалары, ММЧ белән тыгыз элемтәдә эшләү безнең проблемаларны һәм бурыч-максатларны хәл итүдә җәмгыятьне берләштерү мөмкинлеге бирә. Хәзер алар республика агросәнәгать комплексында иң динамик үсештәгесе санала: һәр бишенче тонна ашлыкны, һәм өченче тонна бәрәңгене фермерлык хуҗалыклары җитештерә, республикадагы терлекләрнең өчтән бере (29 мең баш) әлеге хуҗалыкларда асрала, 510 мең гектардан артык җирне эшкәртелә. Фермерлар, крестьян утарлары җитештергән авыл хуҗалыгы продукциясенең тулаем күләме 2013 елда 78,3 млрд. сум тәшкил итте – бу ТР агросәнәгать комплексында җитештерелгән еллык тулаем авыл хуҗалыгы продукциясенең 54,6 проценты дигән сүз. 

Камияр Батимеров үзенең “ТР авыл хуҗалыгының бүгенгесенә һәм киләчәгенә караш”, “Фермерлык хуҗалыклары үсеше һәм урнашуы, авыл җирләре территорияләренең үсеш нигезе” темаларына чыгышында шуларны билгеләп үтте, фермерлык хуҗалыклары башлыкларының крестьянлык генофонды һәм авыллар сакланышында, аларның социаль-территориаль үсешендә, эш урыннары булдыруда зур роль уйнавын искәртте. Җиргә береккән һәм эшләргә теләгән кешеләрнең максатларын тормышка ашыруда дәүләтнең, шул исәптән республиканың, төрле программалар нигезендә ярдәме гаять зур булды, дип рәхмәт белдерде. “Чын хуҗа бүгенгенгә дип эшләп киләчәкне уйлый. Ә киләчәк - балалар кулында, шуңа күрә, җир үзендә яшәгән һәм шушы территориядә эшләгәннеке булырга тиеш”, - дигән фикерен зал дәррәү алкышлар белән хуплады. 

Проблемалы мәсьәләләрдән исә К.Байтимеров җиргә кагылышлысын кузгатты. Базар мөнәсәбәтләре күптән гамәлдә булуга карамастан, пай җирләрендә авыл хуҗалыгы культуралары үстереп, фермерлар эшкәртә торган җирләрнең 86 проценты закон нигезендә ныгытылмаган. Ни үкенеч, дәүләтнең 2010 елның 29 декабрендәге 435 нче законын үтәү барып чыкмады. Биредә “РФның авыл хуҗалыгы билгеләнешле җирләр әйләнешен камилләштерү өлешенә нисбәтле аерым закон актларына үзгәрешләр кертү турында”гы әлеге канун һәм крестьяннарның җирләргә милек буларак һәм файдалануга хокуклары гарантияләре, җир өлешләре счетында җир участокларын бүлеп бирү процедураларын гадиләштерү турында сүз. Фермерларга, крестьян утарларына хезмәтләр күрсәтү буенча төрле төрдәге авыл хуҗалыгы кулланучылар кооперативлары булдыру һәм эшләтүне ассоциация җитәкчесе К.Байтимеров, муниципаль районнарда йомшак звено, күрелә торган чаралар җитәрлек түгел, дип атады. 

Бу мәсьәләдә ТР парламенты башлыгы Ф.Мөхәммәтшин, әлеге 435 нче федераль закон туры көчкә ия, ягъни аның ярдәмчел актлары булмый, шуңа күрә, пай җирләренә кагылышлы мәсьәләне хәл итүдә Татарстан Дәүләт Советы эшләргә, ярдәм итәргә әзер, дип өметләндерде һәм, 2014 елда аны тәгаенләштерү буенча формаларын (җир участогын бүлгәндә жирәбә салу яки башка төрле юл) табарга кирәк, дигән фикер әйтте. Ник дигәндә, пай җире хуҗасы участогы кайдалыгын да белми, бу мәсьәләдә без башка төбәкләрдән артта калдык, дип таный ТР Дәүләт Советы Рәисе. 

Шулай ук ТР Хөкүмәтенә 2015 елда барлык формадагы милекле авыл хуҗалыгы товар җитештерүчеләренә дәүләт ярдәмен файдаланылыштагы җирнең 1 гектарына 2 мең сумга кадәр арттыруны; ТР Дәүләт Советына РФ Салым кодексына һәм, авыл хуҗалыгы товар җитештерүчесе дип танылу өчен, “Авыл хуҗалыгы үсеше турында”гы федераль законның 3 нче маддәсендә күрсәтелгән эшчәнлеккә кагылышлысында товар сату өлешен 70 проценттан 50 процентка кадәр киметеп үзгәрешләр кертүне; “Казан” агросәнәгать паркы дирекциясенә шушы объектка кадәр сатып алучыларны транспортта китерүне оештыруны сорап мөрәҗәгать итәргә. ТР Авыл хуҗалыгы һәм азык-төлек министрлыгыннан исә “Эш башлаучы фермер”, “Гаилә терлекчелек фермалары” кебек нәтиҗәле гамәлгә ашырыла торган программаларга еллык финанслауның күләмен, федераль бюджет өлешен дә кертеп, 1 млрд. сумга кадәр арттыру сорала, хәзерге вакытта ул 500 млн. сум тирәсе, дип сөйләде Камияр Байтимеров. 

Аннан соң да чыгыш ясаучылар шактый булып, үзләренең эш рәвешләре белән таныштырып, проблемалы мәсьәләләр кузгаттылар, тәкъдимнәрен әйтеп калырга тырыштылар. Мисалга, агрохолдинг авыл җиренә килә икән, - авылга кермәсен һәм аның хуҗалык корылмаларына кагылмасы, ә үзе заманча фермалар төзеп авылдан аерым эш итсен; бәрәңге, кишер, кәбестә ише җирдә үстерелгән уңыш җыелмый, ә эшләгән кешенең шуның кадәр товарны сатарга вакыты юк – заготкооперация оештырырга кирәк, бүген исә заготконтораларда сыер ите һәм тиресе генә җыела; зур хуҗалыкларга җирне кимендә 80 гектар, кечеләренә кимендә 40 гектар итеп бирү тәртибе кирәк; хакимияттәгеләр санлашсын, эшчәнлектәге проблемаларны хәл итү өчен кече хуҗалыкларга кооперативлар оештырып берләшергә һ.б. Җиләк культуралары үстерү белән шөгыльләнүче эшмәкәр, әзер продукцияне юып капларга тутыру белән шөгыльләнүче бизнесмен җиләккә ихтыяҗ барлыгын, шушы эшкә башкаларны тартырга кирәклеген белдерде, әйдәгез, технологиясен, эш рәвешен үзебез өйрәтәбез, дип игълан салды. 

Биектау районыннан ирле-хатынлы мал табиблары 4,4 млн. сум субсидия алып, югары технологияле гаилә фермасы төзегән. Хәзерге вакытта 230 баш эре мөгезле терлекләре бар, шуларның 130ы – савым сыр, ел ахырына 200гә җиткерү ниятләнә, дип сөйләде Дөбьяздан М.Латыйпова. Ләкин малларны йөртергә көтүлек юк, “Татагролизинг” җәмгыяте җирләренең начар төшләрендә печән әзерләнә әзерләнүен... Маллар йөртергә җир бирмиләр, җавап итеп хакимияттән кәгазь арты кәгазь генә килә. Кирәкме икән соңа без Татарстанга? 

Шундый сорау кабыргасы белән куелгач, бу җөмләдә министр Марат Әхмәтов мәсьәләнең нечкәлекләрен сорашып, Биектау районы, “Татагорлизинг” җәмгыяте башлыклары белән өчәү килегез, хәл итәрбез, дип көнен билгеләп министрлыкка чакырды. 

Съезд азагында ТР парламенты башлыгы Фәрит Мөхәммәтшин, авыл җирендә җир алып, мал-туар үрчетеп, җиң сызганып һәм акыл белән эшләүче татарстанлылар утыра биредә – авыл хуҗалыгы тармагында иң алга киткән, иң инициативалы кешеләр, дип сүз алды. Республикада бүген 6 меңнән артык фермерлык хуҗалыгы, 315 мең крестьян утары, 880 гаилә фермасы, йөзләгән авыл хуҗалыгы кооперативы һәм башка төр структуралар исәпләнә. Сез – бик зур көч, Татарстан Республикасы фермерлар, крестьян утарлары һәм авыл хуҗалыгы кулланучылар кооперативлары ассоциациясе – авыл хуҗалыгы товар җитештерүчесенең гаять зурысы. Сез җитештергән продукция республика агросәнәгать комплексында җитештерелгәннең 54,6 проценты кадәр – җиргә берегеп, аны яратып эшләүчеләр бөтен Россиягә үрнәк. Соңгы елларда 4 ел рәттән килгән корылык шуны раслады: авылларда вак хуҗалыклар үзгәрешләргә һәм корылыкка чыдамрак булды. Татарстанда без фермерлар, крестьян утарлары һәм авыл хуҗалыгы кулланучылар кооперативлары белән тыгыз элемтәдә эшлибез, әгәр ярдәм итмәсәк, хәлегез бүгенгечә булмас иде, ә илебезнең бөтен җирендә дә болай түгел, дип билгеләп үтте ул. 

Авыллардагы югарыда әйтелгән җитештерүчеләргә былтыр 1,8 млрд. сум күләмендә дәүләт ярдәме күрсәтелгәнлеген дә искәртү урынлыдыр. Ф.Мөхәммәтшин авыл хуҗалыгы өчен кадрлар әзерләү мәсьәләсенә дә игътибарны юнәлтте: күп кенә хуҗалыклар огрономсыз эшли, яшьләрне кайтып эшләрлек итеп укытуны оештыру кирәк, дип саный ул. 

Съезд эшен төгәлләп, аның күрсәтмәсе проекты нигез буларак кабул ителде. Соңыннан хезмәтләрен уңышлы алып барган бер төркем кешегә ТР Дәүләт Советы, ТР Авыл хуҗалыгы һәм азык-төлек министрлыгы, ТР фермерлар, крестьян утарлары һәм авыл хуҗалыгы кулланучылар кооперативлары ассоциациясенең Рәхмәт хатлары, медальләр тапшырылды. 

● 22 мартта Дәүләт Советы Рәисе, “Бердәм Россия” партиясенең төбәк бүлеге Секретаре Фәрит Мөхәммәтшин Ютазы халкы белән очрашты. Чара җирлектә “Бердәм Россия” партиясе көне уңаеннан оештырылган иде. Урыссу бистәсенең мәдәният йортында уздырылган бу җыенда Россия Дәүләт Думасы депутаты Илдар Гыйлметдинов, Татарстанның Авыл хуҗалыгы һәм азык-төлек министры Марат Әхмәтов, Татарстан Дәүләт Советының Икътисад, инвестицияләр һәм эшкуарлык комитеты рәисе Марат Галиев, Сәламәтлек саклау министры Гадел Вафин, Мәгариф һәм фән минситры урынбасары Данил Мостафин да катнаштылар.

Фәрит Мөхәммәтшин сүзен узган елга бәя бирүдән башлады. “2013 ел гомумән алганда уңышлы узды. Елны зур булмаган плюс белән тәмамладык. 2012 елга караганда икътисад үсеше 101,2 процентны тәшкил итте. Тулаем төбәк продукты күрсәткече 1 трлн 520 млн сумга тигез”, – дип саннар белән таныштырды. Чыгышында авыл халкына турыдан-туры кагылган мәсьәләләргә дә тукталды. “Соңгы 4 елдагы корылык мөгезле эре терлек санына шактый зыян китерде. Баш саны 17 процентка кимеде. Авылларда ташламалы кредит алып, җиһазлар кайтартып курыкмыйча үз гаиләсе белән эшкә тотыну өчен кешеләр табарга кирәк. Шәхси хуҗалыкларда сөт җыю мәсьәләсен хәл иттек. Хәзер яшелчә җыюны хәл итәргә кирәк. Агросәнәгать паркына 2 миллион сум акча тоттык, әмма аның эшен җайга сала алмадык”, – диде Фәрит Мөхәммәтшин. 

Шулай да, авыл халкы маңгайга-маңгай очрашкан иң төп проблема – кадрлар кытлыгы. 

– Зинһар, улым, Казанга барып укырга кер, азаккы сыерымны суям. Монда кайта күрмә, дип фикер йөртү һаман да бар. Башка төбәкләр белән чагыштырганда Татарстанда авылларга игътибар көчлерәк булды. Без авыл халкының яшәү дәрәҗәсен шәһәрнекенә якынайтырга тырыштык. Юллар, аз-маз җитешсезәлекләр булса да, салынды, телевидение бар, кесә телефоны хәзер – бөтен кешедә. Компьютер курсларында укыган 70 яшьлек бер әби: “Улым, бездә Wi-Fi начар эшли бит әле. Бүген скайптан Минск белән сөйләшә алмадым”, – дип мөрәҗәгать итте. Шул ук вакытта авылда әзерлекле агрономсыз эшләүче фирмалар бар. Агрономсыз гына чәчәләр. Белгечсез бит уңыш алып булмый. Ә агрономнар Казан асфальтын таптый, – дип сөйләде Дәүләт Советы рәисе. 

Татарстаннан Россия Дәүләт Думасына сайланган депутат Илдар Гыйлметдинов кадрларны максатчан әзерләү өчен 1 сентябрьдән гамәлгә кергән Мәгариф турындагы законны кулланырга була, ди. 

– Районнар министрлыклардан бюджет урыннарын алып, абитуриентлар белән килешү төзи ала. Укып бетргәч әлеге студент районга кайтып эшләргә тиеш. Кайтмаса, уку өчен киткән акчаны һәм икеләтә күләмдә штраф түли. Менә бу мөмкинлектән файдалансыннар, – дип, Илдар Гыйлметдинов проблеманы чишү теориясе белән таныштырды. 

Очрашуда катнашучылар бер сорау да игътибарсыз калмаячак дип ышандырдылар. 
Көннең икенче яртысында Дәүләт Советы Рәисе Фәрит Мөхәммәтшин Баулы районында булды. Биредә “Бердәм Россия” акциясе кысаларында төрле чаралар уздырылды. Аларда Татарстан парламентының “Бердәм Россия” фракциясе әгъзалары – Татарстан Республикасы Дәүләт Советы Рәисе урынбасары Римма Ратникова, Дәүләт Советы Секретаре Лилия Маврина, парламентның профиль комитеты рәисләре Светлана Захарова, Марат Галиев һәм башкалар катнашты. 

Баулыда да иң авырткан урыннарының берсе – әлеге дә баягы белгечләр кытлыгы. Поповка авылы табиблар участогына белгечләр җитми. “Безнең участокка 12 торак пункт керә. Әлеге авылларда 8 ФАП бар, быел тагын берәү төзеләчәк. Белгечләр җитми: бөтен участокка – 2 гаилә табибы һәм бер теш табибы гына бар. Авылларга чиратлап йөрибез”, – ди амбулатория җитәкчесе Владимир Стешов. Партия көне акциясе уңаеннан Поповкага табиблар килгән. Халык бу көнне эндокринолог, пульмонолог, кардиолог, педиатр, невролог, гинеколог, стоматолог кебек белгечләргә күренә алган. 

Депутатлар күзенә Татар Тумбарлысы авылында почтада эшләргә кеше булмау да чалынган. Сәбәбе – хезмәт хакының 3 мең сум гына булуы. 

Шулай ук бу авыл халкы кече хуҗалыкларга бирелүче субсидия һәм дотацияләр аз булудан, аларның бернәрсәгә җитмәвеннән зарланган. Халыкны 1 майдан сугымны махсус урында гына сую мәҗбүрияте дә борчый. Аларга җавап итеп, Авыл хуҗалыгы һәм азык-төлек министры Марат Әхмәтов: “Сугым пунктлары булдырырга кирәк. Әмма моны бюджет акчасына гына хәл итеп булмый. Мондый пунктлар ачкан эшмәкәрләргә дәүләттән ярдәм күрсәтеләчәк”, – дип ышандырды. 

Татарстанның Дәүләт Советы Секретаре Лилия Маврина халыкны кабул иткән. Аның әйтүенчә, мөрәҗәгатьләрнең ташламаларга кагылышлы, төзекләндерү, торак хуҗалыгы белән бәйлеләре дә булган. 

– Бер мәсьләне без урында ук хәл иттек. Бөек Ватан сугышында катнашкан 88 яшьлек бабай Василий Матвеев үзенә игътибар булмаудан зарланып килде. Ул 56 ел физик тәрбия укытучысы булып эшләгән. Музей ачкан. Без аның белән сөйләшеп утырганда бүлмәгә “Таттелеком” җитәкчесе Лотфулла Шәфигуллин килеп керде. Әлеге бабайны “Таттелеком”ның Баулыдагы бүлеге шефлыкка алырга булды, – дип сөйләде Маврина. Ул кабул итүгә килүчеләрнең берсенең дә сораулары игътибарсыз калмаячак дип вәгъдә бирде. 

“Бердәм Россия” көннәренә йомгак ясап Фәрит Мөхәммәтшин, урыннарга килеп халык белән аралашу районның чынбарлыгын яхшырак күрергә ярдәм итә дип белдерде. Әлеге проект закон чыграу өлкөсендә һәм партия эшендә өстенлекле юнәлешләрне билгеләргә ярдәм итә, диде ул.

● 25 мартта парламентта мәктәпкәчә яшьтәге балалары булган гаиләләргә дәүләт ярдәме күрсәтү турында сөйләштеләр. Нигездә балалар бакчасы өчен түләүнең кискен артуына багышланган мәсьәләгә карашлары белән Дәүләт Советы депутатлары Альберт Бикмуллин һәм Артем Прокофьев, ТР мәгариф һәм фән министры урынбасары Данил Мостафин, ТР фининс министры урынбасары Алла Анфимова, Татарстанда Балалар хокуклары буенча вәкил Гүзәл Удачина, ТР Прокуратурасы, министрлыклар һәм ведомстволар вәкилләре һәм ата-аналар уртаклашты.

Түгәрәк өстәл янында рәислек вазыйфаларын башкаручы КПРФ фракциясе әгъзасы Артем Прокофьев үзенең кереш сүзендә билгеләп үткәнчә, балалы гаиләләргә дәүләт тарафыннан гаять зур ярдәм күрсәтелүгә карамастан, илдә демографик вәзгыять катлаулы кала бирә. Парламентарий фикеренчә, бу хәлгә балалар бакчаларына түләүнең даими арттырылып торуы зур йогынты ясый. Балалаы гаиләләр кичерә торган проблемаларны анализлау күрсәткәнчә, түләү арту җәмгыятьтә тискәре реакция тууга нигез булып тора. Мәктәпкәчә учреждениеләргә чиратның кимемүе дә борчылу тудыра. 

Казан, Чаллы, Түбән Кама һәм башка шәһәрләрдән килгән ата-аналар да бакчаларга түләүнең нигезсез артуын хәзерге вакыттагы иң актуаль проблемаларның берсе дип атадылар. Алар үз чыгышларында республика парламенты депутатларына әлеге сорауны хәл итүдә ярдәм сорап мөрәҗәгать иттеләр. Ата-аналар түгәрәк өстәлдә катнашучыларның игътибарын гадәти һәм логопедик төркемнәрдә тәрбияләнүче балалар өчен түләүнең аермасы, зур шәһәрләрдәге һәм авыллардагы бакчаларның торышы, бакчаларның финанс хисапларын интернетта бастырып бару, абонент түләве дип аталган сумманың гомуми түләү күләмендәге өлеше һәм башка сорауларга юнәлттеләр. 

Фикер алышуларга йомгак ясап, Артем Прокофьев дәүләт һәм муниципаль хакимиятнең башкарма органнары вәкилләрен әлеге темага төптәнрәк һәм конструктив карарга чакырды. Бергәләшеп эшләгәндә генә проблеманы хәл итү юлларын табып булачак, дип нәтиҗә ясады ул. 
● 25 мартта Фәрит Мөхәммәтшин Европа Советының җирле һәм төбәк хакимиятләре Конгрессының актуаль мәсьәләләр буенча Комитеты утырышын уздырды. 

Кичә конгресс бюросы утырышында республика парламенты башлыгы чит ил коллегалары белән Украинадагы вазгыять турында сөйләште. Ул Европа коллегаларына мөрәҗәгать итеп билгеләп үткәнчә, кайбер төбәкләрдә һәм муниципалитетларда хакимияткә килгән милләтчеләргә каршы массакүләм протест акцияләре узды. 

Ул шулай ук искәртеп үткәнчә, Кырым Автономияле Республикасы һәм Севастополь шәһәре референдум нәтиҗәсе нигезендә Россия составына керү турында белдерде. 

ТР ДС Рәисе фикеренчә, үз илләре халыкларының ихтыяҗларын тәкъдим итүче халыкара Европа җәмгыяте РФнә керү өчен тавыш биргән гражданнарның ирекле демократик теләкләренә игътибар итәргә тиеш. 

Фәрит Мөхәммәтшин Россия төбәкләре һәм муниципалитетлары исеменнән җирле һәм төбәк хакимиятләре Конгрессын Украинадагы социаль-сәяси вазгыятьне тотрыкландыруда катнашырга өндәде. 

ТР парламенты башлыгы, конгрессның һәм Европа Советының үлчәнгән һәм уйланылган позициясен булдыруү максатыннан, актуаль мәсьәләләр, мониторинг һәм идарә мәсьәләләре буенча комитетлардан конгрессның күзәтүчеләре төркемен җибәрергә тәкъдим итте. 

Страсбургта, Европа Сараенда, Фәрит Мөхәммәтшин рәислегендә Европа Советының җирле һәм төбәк хакимиятләре Конгрессының актуаль мәсьәләләр буенча Комитеты утырышы узды. 

Комитет вәкилләре чегәннәрнең интеграциясенә, мәдәниятара диалогка, балаларга карата җенси көч куллануны бетерүгә һәм башка мәсьәләләргә кагылган җирле һәм төбәк дәрәҗәсендәге мөһим аспектларны карадылар, агымдагы проектлар буенча фикер алыштылар һәм булачак чаралар планын расладылар. 

Фәрит Мөхәммәтшин билгеләп үткәнчә, Россия төбәкләрендә комитетның шәһәрләр һәм төбәкләрнең балаларга карата җенси көч куллануга каршы Пакты өстендә эшен югары бәялиләр. Россия 2012 нче елның октябрендә балаларны җенси эксплуатацияләүдән һәм җенси көч кулланудан саклау турында Лансарот конвенциясен имзалады. Моннан тыш, безнең илдә РФ В.Путин кул куйган балалар ихтыяҗында Милли стратегия тормышка ашырыла. 

Комитет вәкилләре конгрессның җитәкчелек органнарының РФдә конгрес линиясе буенча элегрәк планлаштырылган күчмә утырышларны гамәлдән чыгару турында карарлары белән таныш иде. 

Ф.Мөхәммәтшинның агымдагы елның июлендә Казанда утырышларны уздыру мөмкин булмавы турында үкенечен уртаклашып, Европа коллегалары мондый ысулга бәйле рәвештә, Россия төбәкләре белән элемтәгә алдан торып карамау турында фикер белдерделәр. 

Халыкара парламентарийлар киләчәктә дә Россиядән коллегалары белән конструктив диалог алып барырга һәм хезмәттәшлек итәргә кирәклеген әйттеләр. 

● 26 мартта 2014 елда торак-коммуналь хуҗалык проблемаларына багышланган матбугат очрашуы булды. Массакүләи мәгълүмат чаралары вәкилләре сорауларына парламентның Икътисад, инвестицияләр һәм эшкуарлык комитеты рәисе Марат Галиев һәм ТР төзелеш, архитектура һәм ТКХ министры урынбасары Александр Фролов җавап бирделәр.

Журналистлар белән әңгәмәне башлап, Марат Галиев җиде елдан артык дәвам иткән ТКХ реформасының илдә зур проблемаларны ачыклавын һәм аларны этаплап чишү буенча дәүләт тарафыннан берничә программа кабул ителүен билгеләп үтте. “Хәзерге вакытта беренче планга күп фатирлы йортларны капиталь ремонтлау программасы чыга, – диде комитет җитәкчесе. – Дәүләт бу юнәлешне регламентлауга закон тәртибендә керешә. Татарсан Россиянең әлеге өлкәдә пилотлы регионнарыннан берсе булып тора. Безнең региональ исемлеккә 15 меңнән артык йорт кертелгән. Ремонт уздыру сроклары һәм финанслау тәртибе билгеләнде. Федераль проорамма буенча, дәүләткапиталь ремонт чараларын финанслауның зур өлешен үз өсенә ала – гражданнар түләгән 1 сумга бюджеттан 1,8 сум инвестиция өстәләчәк”. 

Парламентарий әйткәнчә, реформаларның чираттагы этабы ТКХ системасын идарәче оешмаларның эшчәнлеген лицензияләү кебек формада дәүләт контролендә тотуны күздә тота. Бу юнәлештә әзерләнеп килүче закон проекты конкурентлылык мохитен булдыруга һәм системаны хакимият структуралары белән кушылудан саклауга юнәлдерелгән. “Шул ук вакытта бер әйберне истән чыгармаска кирәк, – дип ассызыклады Марат Галиев, – дәүләт тарафыннан көйләү ТКХ проблемаларын тулысынча хәл итә алмаячак. Барыбыз өчен дә бөтен нәрсәне дәүләт хәл итеп караган заманнар артта калды инде. Хәзерге шартларда иң мөһиме – гражданнарның үзләренең мөнәсәбәтен үзгәртү. Кешеләр үзләре яши торган күп фатирлы йортлар белән дә, тулаем системада урнашкан вәзгыять белән дә идарә итүдә иң актив рәвештә катнаша башларга тиешләр. Гражданнарның энергия белән тәэмин итүче оешмалар белән багланышлары да дәүләт тарафыннан көләнә алмый. Митинглардагы ТКХ өлкәсен дәүләт канаты астына кайтаруны таләпләр бер дә урынлы түгел”. 

ТР төзелеш, архитектура һәм ТКХ министры урынбасары Александр Фролов журналистлар белән сөйләшкәндә күп фатирлы йортларның чын хуҗасы һаман барлыкка килмәүне кызганыч белән билгеләп үтте. Гражданнар әле һаман торак-коммуналь проблемаларын дәүләт җилкәсенә кайтарырга маташалар. Мондый хәлнең бер сәбәбе, министр урынбасары фикеренчә, халыкта мәгъүмат җитешмәүдә. “Шуңа күрә без сезнең белән тагын да тыгызрак хезмәттәшлек итергә тиеш, – диде ул, журналистларга мөрәҗәгать итеп. – Хәзерге вакытта без идарәче оешмаларның эшчәнлеге турында мәгълүматны ачып салуны таләп итү вәкаләтләре турында федераль үзәк белән сөйләшүләр алып барабыз. Шулай ук коммуналь хезмәтләр күрсәтү вакыты белән алар өчен реаль түләү вакыты арасындагы аерма да безне борчый”. 

Александр Фролов ТКХ өлкәсендәге исәп-хисап системасын IT-технологияләре нигезенә күчерү, идарәче оешмаларның эшчәнлеген лицензияләштерү тәртибен билгеләү юнәлешендә эксперт төркемнәре эшләве, кешеләрне тузган торактан уңай торакка күчерү турында да сөйләде. 

Журналистлар сорауларына җавап биреп, матбугат конференциясендә катнашучылар Татарстанның икътисадый потенциалы һәм федераль программаларда уңышлы катнашуы тәҗрибәсе безгә торак-коммуналь өлкәдәге йөкләмәләрне лаеклы башкарырга мөмкинлек бирәчәк, дигән ышаныч белдерделәр. 

● 26 мартта Страсбургта Европа Советының Җирле һәм төбәк хакимиятләре конгрессының XXVI сессиясе кысаларында төбәкләр Палатасы утырышы булды. Утырышта ТР ДС Рәисе, Европа төбәкләре Ассамблеясы бюросы әгъзасы Фәрит Мөхәммәтшин катнашты.

Ул төбәкләр Палатасы вәкилләрен ЕС җирле һәм төбәк хакимиятләре Конгрессы һәм Европа төбәкләре Ассамблеясы арасында хезмәттәшлек турында килешү өстендә эшнең тәмамлануы белән котлады. Килешү кичә пленар утырыш вакытында имзаланды.. 

Республика парламенты башлыгы билгеләп үткәнчә, Татарстан һәрвакыт Конгресстагы эшчәнлеген Европа төбәкләре Ассамблеясында багланыш белән тиңләштерергә тырышты. Аның фикеренчә, килешү Европада халыкара оешмаларның күп яклы багланышын ныгытуның чираттагы этабы булып тора. 

Мөхәммәтшин хәбәр иткәнчә, Татарстан, Россиянең субъекты буларак, Европа структуралары, Конгресс һәм Ассамблея белән хезмәттәшлеген дәвам итәчәк һәм, ул төбәкләр Палатасы һәм ЕС җирле һәм төбәк хакимиятләре Конгрессы вәкилләрен Европа континентында барлык конструктив көчләрнең хезмәттәшлеген ныгытуга ярдәм итәргә өндәде. 

ТР парламенты башлыгы Страсбургтан телефон аша журналистлар белән әңгәмәдә хәбәр иткәнчә, Украинадагы вазгыять Европа Советында барлык дәрәҗәләрдә сөйләшенгән. Дискуссияләр ЕС җирле һәм төбәк хакимиятләре Конгрессы эшчәнлегенең өч көнендә дә дәвам иткән. 

ТР ДС башлыгы элегрәк Конгресс линиясе буенча РФдә планлаштырылган күчмә утырышларның гамәлдән чыгарылуына бәйле борчылуын һәм үкенүен белдерде. “Ләкин әлеге Европа континентының кайбер вәкилләренең позициясенә карамастан, без Европа Советында катнашкан илләр белән төбәкара мөнәсәбәтләрне ныгыту буенча эшне дәвам итәчәкбез”, - дип ассызыклады Фәрит Мөхәммәтшин. 

● 31 мартта ТР Дәүләт Советы Рәисе Фәрит Мөхәммәтшин эш сәфәре белән Апас һәм Кама Тамагы районнарына барды, анда ул төрле инфраструктура объектларында булды, районнарның Совет утырышларында катнашты. Шулай ук сәфәрдә ТР Дәүләт Советы депутатлары – КФУ ректоры Илшат Гафуров, ТР Фәннәр академиясе вице-президенты Наил Вәлиев, ТР экология һәм табигать ресурслары министры Артем Сидоров һәм ТР сәламәтлек саклау министры урынбасары Илдар Фатыйхов катнашты. 

Сессиядә районның хуҗалык-икътисад эшчәнлеге турында район башлыгы Рәшид Заһидуллин сөйләде. Ул билгеләп үткәнчә, 2013 нче ел нәтиҗәсе буенча, район бюджеты 159 412 сум тәшкил итә. Аның нигезендә - агросәнәгать комплексы. 

ТР Дәүләт Советы Рәисе Фәрит Мөхәммәтшин сессиядә чыгыш ясаганда билгеләп үткәнчә, Апас районы республика үсешенә үз өлешен кертә. Ул район җитәкчелегенә гражданнарның мөрәҗәгатьләре турында закон нормаларын үтәүгә аерым игътибар белән карауларын сорап мөрәҗәгать итте. 

Апастан Фәрит Мөхәммәтшин Кама Тамагына юл алды, анда ремонтланган авыл мәдәният йорты ачылышында катнашты. Ул учреждение җитәкчелегенә 100 мең сумлык сертификат тапшырды. 

Кама Тамагы муниципаль районы Советы утырышында район башлыгы Зөфәр Гәрәфиев үткән елда районның үсеш нәтиҗәләре турында сөйләде. 

Фәрит Мөхәммәтшин журналистлар белән әңгәмәдә билгеләп үткәнчә, район башлыклары, чираттагы финанс елы тәмамлангач, район Советлары депутатлары алдында хисап тоту тәҗрибәсенә Татарстанда ихтыяҗ бар. Ул ассызыклап үткәнчә, район сессияләрендә нәтиҗәләр ясала, бурычлар куела, перспективалар билгеләнә, район территориясендә, аеруча социаль өлкәдә финанслана торган программалар өчен, ТР җитәкчелеге адресына яхшы сүзләр әйтелә. 

	
	Дәүләт Советы комитетларында һәм комиссияләрендә 


■ 11 мартта Мәдәният, фән, мәгариф һәм милли мәсьәләләр комитеты утырышында республикада педагогик кадрлар әзерләү мәсьәләсе тикшерелде. Утырышны комитет рәисе Разил Вәлиев алып барды. 

Комитет рәисе билгеләп үткәнчә, соңгы елларда Татарстанның мәгариф тармагында уңай якка үзгәрешләр сизелерлек булды, республика күләмендә “Бәләкәч”, “Киләчәк” программалары кабул ителде һәм алар уңышлы эшләп китте, шулай ук федераль һәм республика дәрәҗәсендә мәгариф турында законнар кабул ителде. “Әммә барча программалар башында укытучы тора, укытучы булмаса бер программа да эшләмәячәк, - диде ул, Татарстан Республикасы Президенты әйткәннәрне тагын бер кат искә төшереп. – Без укытучылар әзерләүгә аеруча игътибар итәчәкбез”. 

Татарстан Республикасы Премьер-министры урынбасары – Татарстан Республикасы Мәгариф һәм фән министры Энгель Фәттәхов укытучылар әзерләүгә кагылышлы чыгыш ясады. 

Аның әйтүенә караганда, педагогик югары уку йортын яисә колледж тәмамлап килгән белгечнең әзерлеге аеруча мөһим. Үз предметың белән беррәттән яңа технологияләрне һәм методиканы, психологик алымнарны яхшы белү сорала. Энгель Фәттәхов соңгы елларда белем бирү учреждениеләренең матди-техник базасы ныгытылуын, заманча җиһазлар белән тәэмин ителүләрен билгеләп үтте. Ләкин әлеге уңай үзгәрешләргә һәм укытучыларның хезмәт хаклары шактый күтәрелүгә карамастан, кадрлар кытлыгы кала бирә. 

Министр әфәнде педагогик кадрларның нигездә өч югары уку йортында әзерләнүен әйтеп узды - КФУ, КФУның Алабугадагы филиалы һәм Яр Чаллы педагогик технологияләр һәм ресурслар институты. Болардан тыш республикада педагогик юнәлештә ун колледж булып, анда укып чыккан белгечләр нигездө башлангыч мәктәпләрдә һәм мәктәпкәчә белем бирү учреждениеләрендә эшлиләр. Энгель Фәттәхов муниципалитетларда 1402 педагог җитмәвен искәртеп узды, күбесе физика һәм математика буенча белгечләр. Тагын бер мәсьәлә - белгечләрнең татар телендә эшли алмаулары. 

2014 елда 15 249 мәгариф хезмәткәрен төрле юнәлешләр буенча квалификация күтәрү курсларында укыту планлаштырыла. 

Яр Чаллы педагогик технологияләр һәм ресурслар институты ректоры, Дәүләт Советы депутаты Фәйрүзә Мостафина бу нисбәттән үз фикерләрен белдерде. Аның әйтүенә караганда, еш кына укытучының квалификация күтәрү, кабат әзерлек үтүе өчен мотивация булмый. Шуңа күрә мәгариф учреждениеләренең хезмәт нәтиҗәсен бәяли торган тәртипләрне билгеләүче муниципаль хокукый актларга үзгәрешләр кертү сорала. 

«Мәгарифтән башка киләчәк юк, ә мәгариф укытучыдан башка үсә алмый», – диде Разил Вәлиев, сөйләшүгә йомгак ясап. Депутат фикеренчә, укытучы һөнәренә ихтирамлы караш балалар бакчаларында ук тәрбияләнә башларга тиеш. 

Фикер алышулардан соң Комитет әгъзалары Татарстан Республикасы Министралар Кабинетына, Мәгариф һәм фән министрлыгына, мәгариф учреждениеләренә укытучылар әзерләү буенча рекомендацияләр белән карар кабул иттеләр. 

Утырышта шулай ук Комитетның 2014 елның II кварталына эш планы расланды. 

■ 12 мартта Бюджет, салым һәм финанслар комитеты “Транспорт салымы турында”гы ТР Законының 8 нче маддәсенә үзгәрешләр кертү турында”гы ТР закон проектын карады. Документ, республика законын федераль законга тиңләштерү максатыннан, әзерләнгән. 

Закон проектына аңлатмада билгеләп үтелгәнчә, РФ Салым кодексына һәм “Физик затларның милкенә салым турында”гы РФ Законына кертелгән үзгәрешләр нигезендә, хәзер транспорт салымын 1 нче октябрьгә кадәр түләргә кирәк.

Бүгенге утырышта республика законы проектын ТР ДСның профильле комитеты рәисе урынбасары Аида Шәрипова тәкъдим итте. Аның сүзләренчә, транспорт салымын түләү срогын 1 нче октябрьгә күчерү касса аермасын киметергә һәм әлеге салым белән идарә итү сыйфатын яхшыртырга мөмкинлек бирәчәк.

Закон проекты профильле комитет вәкилләре тарафыннан хупланды.

Утырышта ТР Хисап палатасының 2013 елда эшчәнлеге нәтиҗәләренә йомгак ясалды. 

Контроль ведомство җитәкчесе урынбасары Альберт Вәлиев әйтүенчөә, узган елда Хисап палатасы ТР бюджеты, Мәҗбүри медицина иминияте фонды территориаль бюджеты формалашуын һәм аны тормышка ашыруны, дәүләт милке белән идарә итү өлкәсендә эшчәнлекне тикшерү буенча 168 контроль-ревизия, эксперт-аналитика чаралары уздырган. 

2013 елда ТРда 2,61 млрд.сумнан артык закон бозу очрагы ачыкланган. 2,3 млрд.сумнан артык (барлык ачыкланган закон бозуларның 88 проценттан күбрәге) барлык дәрәҗәдәге бюджетларга акча кайтарылган һәм бу закон бозу очраклары буенча чаралар күрелгән. 

ТР Хисап палатасы һәм прокуратура органнары материалы буенча, 203 вазыйфаи зат дисциплинар җаваплылыкка тартылган. 6 вазыйфаи зат эш урыныннан азат ителгән. 12 юридик һәм 16 вазыйфаи зат штраф рәвешендә административ җаваплылыкка тартылган. Тикшерү эшләре нәтиҗәсендә, 9 җинаять эше кузгатылган.
■  12 мартта парламентның социаль сәясәт буенча комитеты сугыш балалары статусын һәм әлеге категория гражданнарга социаль ярдәм чараларын федераль дәрәҗәдә гамәлгә кертү турында РФ Федераль Җыены Дәүләт Думасы Рәисе Сергей Нарышкинга һәм РФ Премьер-министры Дмитрий Медведевка мөрәҗәгатьне хуплады. 

Комитет утырышын аның рәисе Светлана Захарова алып барды. Ул әлеге мөрәҗәгатьнең комитет тарафыннан әзерләнгәнен хәбәр итеп, элегрәк КПРФ фракциясе әгъзалары шушы ук темага закон проектын карауны тәкъдим иткәннәрен искәртеп узды. Агымдагы елның 4 нче февралендә социаль сәясәт буенча комитет утырышының көн кадагына сугыш балаларына (бөек Ватан сугышы тәмамланганда 18 яше тулмаган гражданнар) социаль ярдәм буенча өстәмә чаралар турындагы закон проектын карау куелган булган. Ул вакытта аны эшләүчеләрнең берсе КПРФ лидеры Хафиз Миргалимовның документны эшләп бетерү өчен вакыт сорауга кагылышлы мөрәҗәгате белән бәйле рәвештә, бу пункт төшереп калдырылган. Ул вакытта комитет әгъзалары сугыш балаларына социаль ярдәм мәсьәләсен федераль дәрәҗәдә хәл итү әһәмияте турындагы искәрмәсен хуплаган. 

РФ Дәүләт Думасы һәм Хөкүмәтенә әзерләнгән мөрәҗәгатьтә болай дип язылган: “Дәүләт Советына, балигълык чорына да керми торып, Бөек Ватан сугышы афәтләрен һәм авырлыкларын кичергән, якыннарын һәм туганнарын югалту ачысы татыган, ачлык һәм җимереклек белән күзгә-күз очрашкан гражданнардан күп санлы мөрәҗәгатьләр килеп ирешә. Аларның күбесе, олылар белән беррәттән, тылда җиңүгә үз өлешен керткән. Хәзерге вакытта олыгаеп, сәламәтлеге шактый какшавы аркасында, алар өстәмә ярдәмгә мохтаҗ. Федераль һәм төбәк законнары нигезендә, әлеге категория гражданнарның күпчелегенә инвалидларга, тыл хезмәтчәннәренә, хезмәт ветераннарына кебек социаль ярдәм чаралары күрсәтелсә дә, социаль планда аларның күбесе якланмаган халәттә кала бирә. Россиянең кайбер субъектларында сугыш балалары статусын һәм аларга соцаль ярдәм чараларын гамәлгә кертүгә йөз тоткан норматив хокукый актлар кабул ителгән. Әмма ярдәм күләме төрле төбәкләрдә төрлечә, шуңа күрә бу халык тарафыннан аңлашылмаучанлыклар тудыра. ТР Дәүләт Советы депутатлары халыкның, бу мәсьәлә ил территориясендә бердәм төстә җайга салынырга тиеш дигән фикерен яклый...” 

Комитет әгъзалары мөрәҗәгать турындагы карарны кабул итте, аның нигезендә, шушы мөрәҗәгать турындагы мәсьәләне ТР Дәүләт Советының алдагы утырышына кертү тәкъдим ителде. 

ТР Дәүләт Советы депутаты Валентин Кострин билгеләп узганча, соңгы тапкыр закон проекты Дәүләт Думасында каралган вакытта, аны хуплар өчен депутатлардан 13 тавыш кына җитмәгән. Барлыгы 226 тавыш җыярга кирәк булган, нәтиҗәдә, 213 тавыш җыелган. Ул Татарстан парламентының сугыш балалары статусын һәм аларга социаль ярдәм чараларын федераль дәрәҗәдә гамәлгә кертү турындагы инициативасын хуплар өчен, Дәүләт Думасының Татарстан Республикасыннан сайланган депутатларына мөрәҗәгать итәргә тәкъдим ясады. 

Утырышта республикада яшьләрнең патриотик һәм рухи-әхлакый тәрбиясе темасы игътибар үзәгендө булды. Бу уңайдан докладлар белән ТР яшьләр эшләре һәм спорт министрының беренче урынбасары Азат Шәрәпов һәм ТР мәгариф һәм фән министры урынбасары Светлана Гыйниятуллина чыгыш ясады. 

Азат Шәрәпов спортның патриотик хисләр уяутуда зур роль уйнавын билгеләп үтте һәм моны мисаллар белән аңлатты. Аның сүзләренә караганда, “2011-2013 нче елларга Татарстан Республикасы яшьләренең патриотик тәрбиясе” максатчан программасы кысаларында, узган елда дәүләт һәм муниципаль хакимият органнарында 50 дән артык чара үткәрелгән. 2011-2013 нче елларда программадагы чараларны максатчан финанслау өчен республика бюджетыннан 30 млн сум акча сарыф ителгән. Хәзерге вакытта министрлык тарафыннан яшьләрне патриотик рухта тәрбияләүгә кагылышлы 2014-2016 нчы елларга исәпләнгән программа әзерләнгән, аны финанслау 37 млн сум тәшкил итәр дип фаразлана. Азат Шәрәпов әйтүенчә, бүгенге көндә республиканың барлык муниципаль берәмлекләрендә патриотик тәрбия буенча җаваплылык үзәкләре билгеләнгән, һәм махсус программалар тормышка ашырыла. 

Моннан тыш, Бөек Ватан сугышында җиңүгә 70 ел тулуны бәйрәм итүгә әзерлек буенча 2013-2015 нче елларга каралган чаралар планы нигезендә дә аерым чараларны тормышка ашыру планлаштырыла. 

Республика программасының өстенлекле юнәлешләренең берсе яшьләрнең патриотик тәрбиясе инфраструктурасын модернизацияләүдән гыйбарәт. Бүгенге көндә яшәү урыны буенча спорт һәм патриотик юнәлештәге 300 дән артык яшьләр учреждениесе гамәлдә. Патриотик берләшмә һәм клубларда барлыгы 30 меңнән артык кеше теркәлгән. 

“Ветеран оешмалары һәм “Ватан” Берләшмәсе” яшьләр иҗтимагый оешмасы белән берлектә эзтабарлар хәрәкәтен киңәйтү буенча эш алып барыла”, - дип, Азат Шәрәпов бүгенге көндә югары, урта һәм башлангыч һөнәри белем бирү учреждениеләрендә эзтабарлар отрядлары булдырылганын билгеләп үтте. Былтыр 19 экспедициягә 500 дән артык кеше җәлеп ителгән. Алар хәрби сугышчыларның мәет калдыкларын табуга, Ватанны саклаганда һәлак булганнарның исемнәрен мәңгеләштерүдә үзләреннән өлеш кертә. 

Светлана Гыйниятуллина ассызыклап узганча, патриотик тәрбия юнәлешендә мөһим юнәлеш булып кадет белеме санала. Хәзерге вакытта кадет программалары буенча белем бирүче мәгариф учакларының тулы бер челтәре формалашкан. Бүген ул 11 кадет мәктәбе-интернатын, 5 кадет мәктәбен, 175 кадет сыйныфын үз эченә ала. Республикада барлыгы 8 меңнән артык кадет исәпләнә. 

“Хәрби-патриотик тәрбиядә музей педагогикасы да зур роль уйный. Белем бирү оешмалары музейлары балалар һәм яшьләрнең рухи-әхлакый, патриотик һәм гражданлык тәрбиясенең нәтиҗәле чарасы булып санала. Республикада 893 герой- патриотик һәм крайны өйрәнү музее бар, аларның һәркайсында бөек Ватан сугышы ветераннары, халкыбызның каһарманлыгы тасвирланган экспозицияләр бар”, - дип белдерде Светлана Гыйниятуллина. 

Әлеге чыгышлардан соң фикел алышулар булды. ТР бала хокуклары буенча вәкаләтле вәкиле Гүзәл Удачина исә, мәктәп укучыларының сугыш вакыйгаларын, билгеле бер төшенчәләрне, халык каһарманлыгын, гомумән, тарихны бик начар белүенә басым ясады. Аның фикеренчә, тарих һәм әдәбият укытучылары үз темасы буенча белем бирүдән тыш, гомуми дөньяны күзаллау позицияләренә дә өстенлек бирергә тиеш. Яшьләрне патриотик рухта тәрбияләү сыйфаты буенча тарих һәм әдәбият укытучылары арасында бәйге оештырырга кирәк, дип саный Гүзәл Удачина. Ул шулай ук балаларны хәрби темага төрле күренешләрне сәхнәләштерүгә җәлеп итү әһәмиятен дә әйтеп үтте. Шул рәвешле, алар бу теманы үз күңелләре аша үткәреп, патриотик хисләр кичерер иде, дигән фикердә бала хокуклары буенча уполномоченный. 

Комитет ТР Яшьләр эшләре һәм спорт министрлыгына яшьләр өчен патриотик юнәлештәге клубларны модернизацияләүне дәвам иттерергә, ТР балалары һәм яшьләренең 2014 нче елгы ялын, мәшгульлеген һәм сәламәтләндерүне оештыру программасын төзегәндә, гражданлык-патриотик юнәлештәге профильле сменалар санын арттырырга; ТР Мәгариф һәм фән министрлыгына Россия һәм туган як тарихын, Идел буе халыклары традицияләрен, дөньякүләм фәнгә өлеш керткән татар тикшерүчеләре һәм галимнәренең биографияләрен өйрәнүгә йөз тоткан чараларны камилләштерү мөмкинлеген карарга, Бөек Ватан сугышы ветераннарына һәм хәрби хәрәкәт инвалидларына ярдәм күрсәтү буенча балаларны ирекле яшьләр берләшмәләренә җәлеп итү эшен җанландырырга киңәш итте.. 

■ 12 мартта Дәүләт корылышы һәм җирле үзидарә комитеты утырышынңда депутатлар “ТР Сайлау кодексына үзгәрешләр кертү һәм ТРның референдумнар турында закон чыгару актлары турында” ТР Законы проектын карадылар. 

ТР Үзәк сайлау комитеты рәисе урынбасары Валентина Каменькова билгеләп үткәнчә, закон проектының максаты – ТР Сайлау кодексын федераль закон белән тиңләштерү. 

Документ нигезендә сайлау комиссияләрен ачык стационарлар һәм күчереп йөри алырлык ящиклар белән тәэмин итү, шулай ук территориаль һәм участок сайлау комиссияләрендә учеттан төшерү таныклыкларын бирү срогын киметү тәкъдим ителә. 

Сайлауларга бәйле эшчәнлек “РФ гражданнарының сайлау хокуклары гарантияләре һәм референдумнарда катнашу хокукы турында” ФЗ нигезендә оештырыла. Сайлауларга әзерлек һәм аларны уздыру эше комиссияләр тарафыннан расланган тиешле бюджет нигезендә башкарыла. 

Закон проектында сайлаучыларның һәм референдумда катнашучыларның учеттан төшерү таныклыкларын алу срогы ачыкланган: территориаль комиссиядә аны тавыш бирү көненә кадәр 45-10 көн алдан алып була, участок комиссиясендә – 9 һәм аннан әзрәк көн калганда. 

ТР ДСның дәүләт төзелеше һәм җирле үзидарә комитеты закон проектын беренче укылышта кабул итүгә тәкъдим ителгән. Ләкин Валентина Каменькова икенче укылышка үзгәрешләр тәкъдим ителә алуын белдерде. 

Ул 2014 нче елда ТР Дәүләт Советы депутатлары сайлауларын уздыруга бәйле сөйләгәндә, закон чыгару базасы тулысынча 2014 нче елның май-июнендә формалашырга тиешлеген әйтте. 

Моннан тыш, бүген комитет утырышында кайбер республика һәм федераль законнарның проектлары, төбәкләрнең закон чыгару инициативалары, комитетның 2014 нче елның 2 нче кварталына эш планы сөйләшенде.
	
	Дәүләт Советының кырык тугызынчы утырышы


20 мартта ТР дүртенче чакырылыш Дәүләт Советының кырык тугызынчы утырышы булды.

Утырышның беренче сораулары итеп парламент депутатлары Дәүләт Советына Татарстан Президенты тарафыннан кертелгән тәкъдимнәрне карап тикшерделәр. Республика хөкүмәте составындагы кайбер үзгәрешләр белән парламентарийларны ТР Премьер-министры Илдар Халиков таныштырды.

Фикер алышулар вакытында Премьер-министрга әлеге атама үзгәртүләрнең максатлары һәм ведомстволарных бурычлары турында сораулар бирелде. Илдар Халиков аларга аңлаешлы һәм тулы җавап бирде. Нәтиҗәдә депутатлар ТР Дәүләт сатып алулар идарәсен ТР Сатып алулар буенча дәүләт комитеты итеп үзгәртү, ТР Туризм агентлыгын ТР Туризм дәүләт комитеты итеп үзгәртү һәм ТР Яшьләр эшләре, спорт һәм туризм министрлыгын ТР Яшьләр эшләре һәм спорт министрлыгы итеп үзгәртү турында Татарстан Президенты тәкъдимнәре белән килешергә карар кылдылар.
“2014 елга, 2015 һәм 2016 еллар план чорына Татарстан Республикасы бюджеты турында” Татарстан Республикасы Законына үзгәрешләр кертү хакында” Татарстан Республикасы законы проекты каралды. Закон проекты белән ТР финанслар министры Радик Гайзатуллин таныштырды. Аның әйтүенчә закон проекты “2014 – 2020 елларга энергияне сак тоту һәм энергетика нәтиҗәлелеген арттыру» дәүләт программасы һәм “2014-2020 елларга Татарстан Республикасы гражданнарын социаль яклау” дәүләт программасының “Уңайлы мохит” ярдәмче программасы буенча чыгымнарны чагылдыру максатларында әзерләнгән. 

“2014 – 2020 елларга энергияне сак тоту һәм энергетика нәтиҗәлелеген арттыру» дәүләт программасы “2014 елга, 2015 һәм 2016 еллар план чорына Татарстан Республикасы бюджеты турында” ТР Законы кабул ителгәннән соң Татарстан Министрлар Кабинетының 2013 елның 4 декабрендәге 954 номерлы карары белән расланган. 

“Шуңа бәйле рәвештә әлеге Программа чараларын гамәлгә ашыруга 1 273,4 млн. сум күләмендә ассигнованиеләр бюджет турындагы Законда аерым максатчан юнәлешләр һәм учреждениеләр сметалары буенча чыгымнар составында исәпкә алынды”, - диде министр. Шулардан күпфатирлы йортларны капиталь ремонтлау республика адреслы программасына – 686,5 млн. сум; - мәктәпләрне капиталь ремонтлау программасына – 350,0 млн.сум; - урамнарны яктыртуны тәэмин итү программасы на– 225,0 млн. сум; - учреждениеләр сметасына – 11,9 млн. сум каралган. 

“2014-2020 елларга Татарстан Республикасы гражданнарын социаль яклау” дәүләт программасы, “Уңайлы мохит” ярдәмче программасына ассигнованиеләрне 8 башкаручы буенча бүлеп, Татарстан Республикасы Министрлар Кабинетының 2013 елның 23 декабрендәге 1023 номерлы карары белән шулай ук бюджет турында Закон кабул ителгәннән соң расланган. “Бу программаны гамәлгә ашыруга 310,5 млн. сум күләмендә акча ТР Төзелеш, архитектура һәм торак-коммуналь хуҗалыгы министрлыгы буенча “Социаль һәм инженерлык инфраструктурасын үстерү, капиталь ремонтлау” статьясында каралган иде, диде Радик Гайзатуллин. 

Бюджет турындагы Законга тәкъдим ителә торган үзгәрешләр “2014 – 2020 елларга энергияне сак тоту һәм энергетика нәтиҗәлелеген арттыру» дәүләт программасына 2500000 максатчан статьясы буенча һәм “2014-2020 елларга Татарстан Республикасы гражданнарын социаль яклау” дәүләт программасының “Уңайлы мохит” ярдәмче программасына 5146027 максатчан чыгымнар статьясы буенча чыгымнарны күрсәтүгә юнәлдерелгән. 

Бер үк вакытта, закон проектында ассигнованиеләрне бюджет акчаларын баш бүлүчеләр һәм бюджет классификациясе бүлекләре буенча Татарстан Республикасы Министрлар Кабинеты тарафыннан кабул ителгән карарлар нигезендә социаль һәм инженерлык инфраструктурасын үстерү, капиталь ремонтлау буенча бүлүне чагылдырырга тәкъдим ителә. 

“Россия Федерациясендә мәгариф турында” 273-ФЗ номерлы Федераль закон нигезендә башлангыч һөнәри белем бирүнең мәгариф учреждениеләре үзгәртелергә тиеш. Россия Федерациясе Финанс министрлыгының 2013 елның 1 июлендәге 65н номерлы боерыгы белән «0703 Башлангыч һөнәри белем бирү» бүлекчәсе бюджет классификациясендә бетерелде. Шуңа күрә бюджет турындагы Законда квалификацияле эшчеләр әзерләү программасын гамәлгә ашыручы һөнәри белем бирү оешмалары эшчәнлеген тәэмин итүгә каралган ассигнованиеләрне “0704 Урта һөнәри белем бирү” бүлекчәсендә 2014 елга – 304,2 млн.сум, 2015 елга – 307,1 млн. сум, 2016 елга – 310,2 млн. сум итеп билгеләргә тәкъдим ителә. 

“Торак-коммуналь хуҗалыкны реформалауга ярдәм итү фонды турында” 2007 елның 21 июлендәге 185-ФЗ номерлы Федераль законга һәм Россия Федерациясе Торак кодексына кертелгән төзәтмәләрдә күпфатирлы йортларга ремонт ясауны финанслау региональ оператор аша башкарылырга тиеш дип билгеләнә. Шуңа бәйле рәвештә Торак-коммуналь хуҗалыкны реформалауга ярдәм итү фонды акчалары буенча һәм Татарстан Республикасының әлеге чыгымнарны финанслашуга юнәлдерелгән акчалары буенча бюджет классификациясен төгәлләштерергә тәкъдим ителә. 

Татарстан Республикасында мәгарифне үстерү "Киләчәк" – "Будущее" стратегиясе буенча каралган акчалар исәбеннән инвалидларның һәм үсешендә җитешсезлекләр булмаган затларның бергә белем алуларын тәэмин итә торган гомуми белем бирүнең уку-укыту программаларын гамәлгә ашыручы төп мәгариф учреждениеләре челтәрен булдыру чараларына ТР Министрлар Кабинетының 2013 елның 25 декабрендәге 2733-р номерлы күрсәтмәсе белән 158,4 млн.сум күләмендә Татарстан Республикасы бюджеты акчалары исәбеннән финанслашу чыгымнары расланды. Татарстан Республикасы Төзелеш, архитектура һәм торак-коммуналь хуҗалык министрлыгы күрсәтелгән чараларның башкаручысы итеп билгеләнде. Конкурсны гамәлгә ашыру максатында бюджет турындагы Законга тиешле үзгәрешләр кертергә кирәк. 

АКШ долларының фаразланган курсы артуга бәйле рәвештә ( бер АКШ долларына 32,1 сум) халыкара рейтинг агентлыкларына хезмәт күрсәтүләр өчен түләү йөкләмәләрен тулысынча үтәүгә 400,5 мең сум акча җитмәгәнлеге билгеле булды. Аны Татарстан Республикасы дәүләт бурычына хезмәт күрсәтү чыгымнарын тиешенчә киметү бәрабәренә капларга тәкъдим ителә. Бу бүлек буенча экономия Татарстан Республикасы мәктәпкәчә мәгариф учреждениеләрен үстерү комплекслы программасын гамәлгә ашыруга бюджет кредиты буенча гамәлдәге процент ставкасы кимүгә бәйле рәвештә барлыкка килә. 

“2014 елга, 2015 һәм 2016 еллардагы планлы чорга Татарстан Республикасы бюджеты турында”гы Татарстан Республикасы Законына үзгәрешләр кертү хакында”гы ТР Законы проекты бүген беренче һәм өченче укылышларда кабул ителде. 

Шуңа бәйле рәвештә, әлеге программа чараларын гамәлгә ашыруга 1 273,4 млн сум күләмендә ассигнованиеләр Бюджет турындагы законда аерым максатчан юнәлешләр һәм учреждениеләр сметалары буенча чыгымнар составында исәпкә алынды. 

Радик Гайзатуллин әйтүенчә, 2014 нче елга Татарстан Республикасы бюджеты чыгымнарының гомуми суммасы үзгәрми.
Республика хөкүмәте тарафыннан кертелгән “Татарстан Республикасында торак төзелешенә дәүләт ярдәме күрсәтү турында” ТР Законының14 статьясын гамәлдән чыккан дип санау турында” закон проекты бүген күп сораулар тудырды һәм җитди тәнкыйтькә дучар булды. Документны депутатларга ТР Төзелеш, архитектура һәм ТКХ министры Ирек Фәйзуллин тәкъдим итте.

Докладчы мәгълүматыннан аңлашылганча, әлеге статья инвесторларга финанс ярдәме күрсәтү чараларын билгели иде. Аерым алганда, аларга махсус оешмалар белән килешү нигезендә торак төзелешенә дип бирелгән җир һәм инженерлык инфраструктурасы өчен түләүләрне кичектереп тору хокукы бирелган. Шулай ук махсус оешмаларның өлешләп катнашуы схемасын куллану шартлары һәм тәртибе дә каралган. Министр билгеләп үткәнчә, хәзерге вакытта торак төзелеше өчен инвестиция мәйданчыкларын әзерләү башка механизмнар ярдәмендә башкарыла. Җир кишәрлегенең нинди милектә булуына карап, махсус оешма я җирне арендалаучы, я инвестиция килешүендә катнашучы буларак карала. Ирек Фәйзуллин закон гамәлдә булган ун ел эчендә торак төзелешенә дип бирелгән җир һәм инфраструктура өчен түләүләрне кичектереп торухакында бер генә мөрәҗәгать булмаган. Шулар нигезендә министр “Татарстан Республикасында торак төзелешенә дәүләт ярдәме күрсәтү турында” ТР Законының14 статьясын гамәлдән чыккан дип санарга тәкъдим итте. 

Закон проекты буенча фикер алышулдар вакытында депутатлар “алданган өлешчеләр” килеп чыгуны булдырмауга һәм төзелеш өчен җир кишәрлеге алу проблемасын чишүгә юнәлдерелгән чараларның нәтиҗәлелеге белән кызыксындылар. Алар фикеренчә, бу өлкәдә дәүләт контроле һәм күзәтчелеге җитәрлек түгел. 

Фикер алышуларны гомумиләштереп, Дәүләт Советы Рәисе Фәрит Мөхәммәтшин бу өлкәдә законнарның хосусый төзүчеләр тарафыннан да, муниципаль һәм дәүләт хакимиятенең башкарма органнары тарафыннан да бозылуына юл куелмаска тиеш, дип белдерде. “Теләсә кайсы очракта да нәтиҗәдә безнең кешеләр авыр хәлдә кала, - диде ул. – Әгәр вөҗдансыз эшмәкәр бер катлы шәхси өй төзер өчен дип алган җир кишәрлегендә күп фатирлы тугыз катлы йорт салып куйган һәм шуларны сатып акча эшләп алырга уйлаган, ә азактан суд карары нигезендә ул йорт җир белән тигезләнгән икән – бу очракта кем гаепле? Шул эшкуар үзе генәме? Ә җирле чиновниклар, архитекторлар, күзәтчелек органнары, ахыр чиктә министрлык кая караган? Нигә кабинетларда утырып, төзелешнең тәмамлануын көтеп яталар?” 

Дәүләт Советы министрлыкны һәм Казан хакимиятен гражданнарның хокукларын тәэмин итү һәм законнарны бозырга юл куймау юнәлешендә активрак эшләргә өндәде. “Төзелешкә рөхсәт биреп, проектларны килештереп, әлеге объектларны елга бер тикшерү белән генә чикләнмәгез – сезнең күзәтчелек органнарыгыз үз кабинетларыннан ешрак чыгып йөрсеннәр, - дип йомгаклады Фәрит Мөхәммәтшин. – Закон статьясын гамәлдән чыгару күп акыл таләп итми. Әмма әлеге өлкәдә законнарның нәтиҗәлелеген артыру хакына җентекле анализ таләп ителә”. 

Дәүләт Советы закон проектын беренче укылышта кабул итте.
“Татарстан Республикасы Сайлау кодексына һәм референдумнар турында ТР аерым закон актларына үзгәрешләр кертү хакында” Татарстан Республикасы Законы проекты каралды. 

Закон проектының максаты – ТРның 2007 нче елның 7 нче маендагы 21-ТРЗ номерлы Сайлау кодексын һәм “Татарстан Республикасы референдумы турындагы” 2003 нче елның 9 августындагы 33-ТРЗ номерлы һәм “Җирле референдум турындагы” 2004 нче елның 24 мартындагы 23-ТРЗ номерлы ТР законнарын федераль законнарга туры китерү, шулай ук күрсәтелгән республика законнарының тиешле нормаларын төгәлләштерү. 

Үзәк сайлау комиссиясе рәисе Әгъзам Гобәйдуллин сүзләренә караганда, закон проектында, участок комиссиясе РФ Үзәк сайлау комиссиясе тарафыннан раслана торган технологик җиһазлау нормативларына таянып, үтә күренмәле яисә ярым үтә күренмәле материалдан әзерләнгән тавыш бирү өчен стационар әрҗәләр кирәкле күләмдә булырга тиеш дип билгеләнә. Закон проекты нигезендә, территориаль һәм участок сайлау комиссияләрендә сайлаучыларга, референдумда катнашучыларга бүтән участокта тавыш бирү таныклыкларын бирү срокларын кыскарту күздә тотыла. 

Закон проектында, ТР дәүләт хакимияте органнарына, шулай ук сайлаучылар саны 200 мең кешедән артык булган муниципаль берәмлекләрдә җирле үзидарә органнарына сайлаулар үткәргәндә файдаланыла торган бюллетеньнәрне, башка участокта тавыш бирү таныклыкларын, махсус билгеләрне (маркаларны) сатып алу, әлеге сайлауларны оештыручы комиссия яисә аның карары буенча түбәнрәк комиссяләр тарафыннан “РФ гражданнарының сайлау хокуклары һәм референдумда катнашу хокукының төп гарантияләре турындагы” Федераль законда каралган тәртиптә гамәлгә ашырыла. 

Закон проектында территориаль комиссиядә башка участокта тавыш бирү таныклыгы тавыш бирү көненә кадәр 45 – 10 көн кала алынырга мөмкин (хәзер гамәлдә булган редакциядә - 45-20 көн кала иде), ә участок комиссиясендә бу документны тавыш бирү көненә кадәр 9 һәм аннан кимрәк көн кала (гамәлдәге редакциядә - 19-1 көн кала) алырга мөмкин дип искәртелә. 

ТР Үзәк сайлау комиссиясе тарафыннан кертелүче Закон проекты бүген сессиядә беренче укылышта кабул ителде. Аңа төзәтмәләр 3 нче апрельгә кадәр кабул ителә. 

Фәрит Мөхәммәтшин шәрехләп узганча, әлеге закон проекты республика парламентына депутатлар сайлау кампаниясе алдыннан аеруча мөһим. Партияләрнең күптөрлелеге көтелгәнлектән, беренче урынга сайлаучылар белән аңлату эшләре чыга. Спикер фикеренчә, Үзәк сайлау комиссиясендә тәҗрибәле кешеләр эшил һәм алар сайлауларны югары дәрәҗәдә уздырырга сәләтле.

“Административ хокук бозулар турындагы Татарстан Республикасы кодексына үзгәрешләр кертү турындагы” Закон проекты каралды. Ул беренче укылышта кабул ителде. 

Хокук бозулар өчен административ штрафларны күтәрүне күздә тоткан закон проектын ТР юстиция министры Лариса Глухова тәкъдим итте. Аның әйтүенчә, Казан шәһәре муниципаль берәмлеге җирле үзидарә органнары тарафыннан уздырылган анализ күрсәткәнчә, Казан шәһәре территориясендә урамнарда сәүдә итүне оештыру өлкәсендә хокук бозулар саны арта бара. Бүгенге көндә Казанда аерым билгеләнгән урыннарда сәүдә итү өчен оптималь шартлар тудырылган, шуның белән бергә, күп кенә гражданнар шушы максатлар өчен билгеләнмәгән урыннарда сәүдә итүне дәвам иттерәләр, шул исәптән транспорт объектларына якын җирдә, сәламәтлек өчен куркыныч булган урыннарда да. Урамнарда сәүдә итүне оештыру тәртибен бозган затлар үз гамәлләре белән, кагыйдә буларак, башка хокук бозулар да китереп чыгаралар (мәсәлән, җир законнары өлкәсендә хокук бозулар, эшкуарлык эшчәнлеге өлкәсендә хокук бозулар, санитар-эпидемиологик һәм экологик законнарны бозулар һәм башкалар). 

Казан шәһәре муниципаль берәмлеге БК биргән мәгълүматлардан күренгәнчә, Административ хокук бозулар турындагы ТР кодексының 3.2 маддәсендә каралган административ хокук бозулар өчен административ җәзалар саны 2011 нче елда 1691 не тәшкил иткән, 3 млн 172 мең 900 сум күләмендә штраф салынган, 2012 нче елда 2113 җәза теркәлгән һәм хокук бозучылар 3 млн 812 мең сум күләмендә штрафка тартылган, 2013 нче елда 3 492 җәза буенча штраф 3 млн 291 мең 200 сум тәшкил итә. Мондый административ хокук бозулар өчен түләттерелгән штрафлар җирле бюджетларга күчерелергә тиеш. 

Закон проектына аңлатмада күренгәнчә, моннан тыш, соңгы вакытта муниципаль милектәге һәм Татарстан Республикасы милкендәге торак булмаган урыннарны эшкуарлар тарафыннан законсыз куллану, шулай ук аларны милекче ризалыгыннан башка субарендага тапшыру фактлары ачыкланган. Мәсәлән, 2013 нче елның ноябрь – декабрь айларында муниципаль мөлкәтне уен салоннары өчен законсыз куллану буенча өч факт ачылган. 

“Статистика күрсәткечләрен анализлау нәтиҗәләре буенча, Административ хокук бозулар турындагы ТР кодексының 3.2, 4.3, 4.4 маддәләрендә каралган административ хокук бозулар өчен җәзалар санының арта баруы күренә”, - дип белдерде Лариса Глухова. Моңа бәйле рәвештә, штарфларны арттыру муниципаль берәмлек территорияләрендә урам сәүдәсен тәртипкә китерергә мөмкинлек бирәчәк, дип саный ул. Кайбер депутатлар бу мәсьәләгә карата каршылыклы фикерләр белән чыкты. 

Фәрит Мөхәммәтшин бу мәсьәлә буенча үз фикерен җиткерде. “Күбегезнең уенда, мөгаен, шундый сорау бардыр: шәһәр һәм районнарда вак сәүдә буенча хәзер гамәлдә булган штраф санкцияләре базасында барлык оештыру-контроль чаралары да уздырылганмы?”, - диде ул. Парламент рәисе штрафларны арттыру ахыргы чара булуын билгеләп узды. “Минемчә, барлык базарларның башбаштаклы төстә җәелдерелүе өлкәсендә тәртип урнаштырырга, моның барлык формаларын эзләргә кирәк. Штрафларның күләмен халыкның түләү сәләтлелеге белән дә тиңләштерергә кирәк. Юкса без штрафларны арттырырбыз, ә аларны түләү кисәк кимер, нәтиҗәлелеге булмас та”, - диде ул. 

Парламент башлыгы әйтүенчә, Закон проектын икенче укылышка әзерләү алдыннан, мәсьәләне игътибар белән өйрәнергә, муниципалитетлар бу мәсьәләдә барлык вәкаләтләрне дә эшкә җиккән микән – шуны карарга кирәк.
Татарстанда физик затлар өчен транспорт салымын түләү вакыты күчерелде. Бүген дүртенче чакырылыш ТР Дәүләт Советының 49 нчы утырышында “Транспорт салымы турында”гы ТР Законынының 8 нче маддәсенә үзгәреш кертү хакында”гы 581-4 нче номерлы Татарстан Законы проекты каралды һәм депутатлар тарафыннан беренче укылышта һәм тулаем кабул ителде. Әлеге документ “Транспорт салымы турында”гы ТР Законын федераль законнарга туры китерү максатларында эшләнгән. 

ТР Дәүләт Советының бюджет, салымнар һәм финанслар буенча комитеты рәисе урынбасары Аида Шәрипова аңлатуынча, хәзер транспорт салымы үткән салым чорыннан соң килә торган елның 1 октябреннән дә соңга калмыйча түләнергә тиеш. Бу РФ Салым кодексының икенче өлешенә һәм “Физик затлар мөлкәтенә салым турында”гы РФ законының 5 нче маддәсенә үзгәрешләр кертү хакында”гы 2013 нче елның 2 декабрендә имзаланган ФЗ белән РФ Салым кодексына кертелгән үзгәрешләр нигезендә гамәлгә кертелгән төзәтмә. Элек транспорт салымын түләүнең соңгы срогы 1 ноябрь иде. 

Аида Шәрипова әйтүенчә, транспорт салымын түләү срогын күчерү бу салымны администрацияләү сыйфатын яхшыртачак.
Кырымның закон чыгару хакимияте белән парламентара килешү төзеләчәк. Бу хакта бүген журналистларга ТР Дәүләт Советы Рәисе Фәрит Мөхәммәтшин хәбәр итте.

“Минемчә, тулаем алганда, взгыять хәзер билгеле бер кысаларга кереп бара кебек. Кырымның закон чыгаручылары да, башкарма хакимияте дә алда саллы эш булуын, зур эшнең әле башы гына булуын аңлый. Бу кыю адым”, - диде ул. 

Парламент җитәкчесе әйтүенчә, республиканың Дәүләт Советы Кырым белән законнар чыгару эшчәнлегендә үз тәҗрибәсе белән уртаклашырга әзер. Ул хәбәр иткәнчә, киләчәктә Кырым ярымутравы белән парламентара килешү дә төзеләчәк. 

Фәрит Мөхәммәтшин Кырым хакимияте алдында салым, финанс, пенсия законнарын Россия законнарына тәңгәлләштерү, сум (рубль) зонасына керү, милекне бүлү, паспортлар эшләтү кебек эшләр торуын да билгеләп үтте. Аның әйтүенчә, бәлки, әле алар бу эшнең күләмен күз алдына китереп тә бетермиләрдер. 

“Украинада легитим хакимият тизрәк килсен иде. Бүген мәйдан хакимияте конституцион түгел”, - дип белдерде Дәүләт Советы Рәисе. Легитим хакимият килгәч, Украина белән дә мөнәсәбәтләрне җайга салырга туры киләчәк, ди ул. “Без тизрәк бу юлны үтеп, Украинага каршы булмавыбызны күрсәтәсебез килә”, - дип, Фәрит Мөхәммәтшин безнең алар белән “тугандаш халык” булуыбызны ассызыклады.
Татарстан Республикасы бизнес-омбудсмены беренче тапкыр республика парламентарийлары алдында чыгыш ясады. Татарстан Республикасы каршындагы Эшкуарлар хокукларын яклау буенча вәкаләтле вәкил Тимур Нагуманов дүртенче чакырылыш ТР Дәүләт Советының 49 нчы утырышында 2013 нче елгы эш йомгаклары һәм 2014 нче елга булган бурычлар турында сөйләде. 

 Искәртеп узабыз, Татарстан Республикасында Вәкаләтле вәкил вазыйфасы 2013 елның гыйнварында, Татарстан Республикасы Президентының «Татарстан Республикасы Президенты каршындагы Эшкуарлар хокукларын яклау буенча вәкаләтле вәкил турында» 2013 елның 24 гыйнварындагы ПУ-44 номерлы Указы нигезендә кертелде. 2013 елның 25 гыйнварында Татарстан Республикасы Президенты Указы нигезендә Вәкаләтле вәкил билгеләп куелды. 

2013 елның 11 аенда (февральдән декабрьгә кадәр) Вәкаләтле вәкилгә 201 мөрәҗәгать кергән. Шуларның 76 сы – телдән мөрәҗәгать, 125 е – язмача. 

 “Телдән мөрәҗәгатьләр нигездә финанс, бизнесны үстерү һәм продукцияне сату мәсьәләләренә кагыла. Телдән мөрәҗәгатьләр буенча очрашулар уздырылды, шулай ук мөрәҗәгатьтә ассызыклап үтелгән мәсьәләләрне чишү ысуллары турында тәкъдимнәр һәм аңлатмалар бирелде”, - диде Тимур Нагуманов. 

Аның әйтүенчә, 125 язмача мөрәҗәгатьнең 82 се каралган. Шул ук вакытта әлеге мөрәҗәгатьләрнең 25 ендә хокук бозу очраклары булуы расланган. Вәкаләтле вәкил тикшергәннән соң, эшкуарлар хокуклары торгызылган. 57 язмача мөрәҗәгать буенча мөрәҗәгать итүчеләргә, хокуклары һәм законлы мәнфәгатьләре бозылган очракта, аларны саклап калуның тиешле ысулларын файдалану турында аңлатмалар һәм тәкъдимнәр бирелгән. 2013 елның ахырында кергән 43 мөрәҗәгать буенча агымдагы 2014 елда эш алып барыла. 

“Әгәр дә мөрәҗәгатьләрнең төрләре турында сөйләсәк, аларны җинаять эшләре белән бәйле мөрәҗәгатьләргә – андыйлар 2013 елда барлыгы 15 булды, һәм административ хокук бозулар белән бәйле – андыйлар 2013 елда иң күбе, барлыгы 110 мөрәҗәгать – бүләргә мөмкин. Җинаять эшләре белән бәйле мөрәҗәгатьләр арасында эшкуарларны нигезсез җавапка тарту очракларына шикаятьләр (12 мөрәҗәгать), шулай ук шикаять белдерүче фикеренчә, “рейдер басып алулары” кебек күренешләр булганда да, җинаять эшләрен караудан нигезсез рәвештә баш тарту очракларына (3 мөрәҗәгать) шикаятьләр белдерү бар иде. Барлыгы җинаять эшләре белән бәйле мөрәҗәгатьләр Вәкаләтле вәкил исеменә килгән язмача мөрәҗәгатьләрнең 9,8% ын тәшкил итә”, - дип бәян итте Тимур Нагуманов. 

Язмача мөрәҗәгатьләрне анализлау нәтиҗәләре шуны күрсәтә: эшкуарлар өчен аеруча четерекле өлкә булып “җир һәм мөлкәт мөнәсәбәтләре” өлкәсе тора, мөрәҗәгатьләрдә язылган барлык мәсьәләләрнең дүрттән бер өлешеннән аз гына артыграк урынны, ягъни 25,5 % өлешне били. Эшкуарларның җир һәм мөлкәт өлкәсендә килеп туган төп каршылыклар түбәндәгеләр: җирле үзидарә органнарының хаксыз рәвештә җир участогын бирүдән баш тартулары; җир участокларын алуга гаризаларны карау вакытын сакламау; хаксыз рәвештә мөлкәтне тартып алу; суд актларын тормышка ашыру процедурасын сузу, бу очракта кассацион шикаять бирүне сылтау итеп, законлы көченә кергән һәм апелляция инстанциясенең суд карары вәкаләтле орган тарафыннан үтәлми. 

Вәкаләтле вәкилгә карау өчен кергән 125 язмача мөрәҗәгатьнең 15 е – Россия Федерациясе Президенты каршындагы Эшкуарлар хокукларын яклау буенча вәкаләтле вәкил Аппаратыннан, 14 е – Татарстан Республикасы дәүләт хакимияте органнарыннан, 15 е – җәмәгать берләшмәләреннән, 3 мөрәҗәгать “Татарстан Республикасының Эшкуарлыкка булышлык күрсәтү үзәге” дәүләт бюджет учреждениесе җәмәгать кабул итү бүлмәләре аша җибәрелгән. Калган 78 мөрәҗәгать Вәкаләтле вәкилгә турыдан-туры килгән. Язма мөрәҗәгатьләрдә эшмәкәрләр дәүләт һәм муниципаль органнарга зарланган, шулай ук 28 муниципаль район территориясендә һәм 2 шәһәр округында урнашкан хуҗалык итүче субъектларга, 5 очракта эшмәкәрләр республика чикләреннән читтә урнашкан дәүләт хакимияте органнарына шикаятьләр белдергән. 

Башкарма комитетлар һәм муниципаль берәмлекләр башлыкларына карата шикаять белдерелгән муниципаль берәмлекләр арасында Казан шәһәре беренчелекне тота. Шулай итеп, 2013 елда җирле үзидарә органнарына карата шикаять белдергән 47 мөрәҗәгатьнең 15 е Казан шәһәре муниципаль берәмлеге башкарма комитетына, төгәлрәк итеп әйткәндә, җир һәм мөлкәт мөнәсәбәтләре комитетына, капиталь төзелеш идарәсенә, Казан шәһәре районнары администрацияләренә карата булган. 

“Шикаятьләр, нигездә, башкарма комитетлар һәм муниципаль берәмлекләр башлыклары эшчәнлегенә карата килде. Эшчәнлекләренә карата шикаять бирелү буенча икенче урында хокук саклау органнары тора, мондый мөрәҗәгатьләр – 19. Өченче урында – Татарстан Республикасы министрлыклары. Аларның эшенә шикаять белдерелгән 13 мөрәҗәгать килде”, - диде Эшкуарлар хокукларыняклау буенча вәкаләтле вәкил. 

Тимур Нагуманов агымдагы 2014 нче елга булган бурычларга тукталды. “Беренчедән, Вәкаләтле вәкилнең эшкуарлардан килгән мөрәҗәгатьләрне оператив төстә һәм нәтиҗәле итеп карау бурычына килгәндә, шуны да билгеләп үтәргә кирәк: 2014 елда эшнең аеруча мөһим бер юнәлеше булып Казан һәм Чаллы шәһәрендә Вәкаләтле вәкилнең җәмәгатьчелекне кабул итү бүлмәләрен оештыру тора”, - диде ул. 2014 елда Вәкаләтле вәкил берничә эш төркеме оештырырга планлаштыра, биредә республиканың эксперт, фәнни һәм эшкуарлык берләшмәләрен җәлеп итү юлы белән, 2013 елда ачыкланган һәм шулай ук Татарстан Республикасы эшкуарлыгына кагылышлы яңа системалы мәсьәләләр каралачак. 2014 елда Вәкаләтле вәкил җирле үзидарә органнары белән эшчәнлекне тагын да көчәйтергә һәм эшкуарлыкның системалы мәсьәләләре турында фикер алышуга аларны тагын да күбрәк җәлеп итәргә тели. Административ киртәләргә каршы көрәшү аерым блок булып тора. 2014 елда Стратегик инициативалар агентлыгының милли эшкуарлык инициативасы кысаларында эшләнгән һәм гамәлгә ашырылучы чараларның нәтиҗәлелеген бәяләү буенча эшне дәвам итү планлаштырыла.
Хөкүмәт сәгате кысаларында ТР мәдәният министры Айрат Сибагатуллин “Мәдәният елы кысаларында мәдәният өлкәсе үсеше перспективалары турында” доклад белән чыгыш ясады. 

Министр искәртеп узганча, 2014 нче ел Россия Федерациясендә һәм Татарстан Республикасында Мәдәният елы дип игълан ителде. ТЮРКСОЙ халыкара оешмасы Казанны төрки дөньяның мәдәни мәркәзе дип игълан итте. Иртәгә Искешәһәрдә мәдәни башкаланың әләмен тапшыру тантанасы узачак. 

2014 нче елның 1 нче гыйнварына республиканың мәдәният учреждениеләре челтәре 3893 оешманы үз эченә ала. Мәдәният, кинематография һәм сәнгать учреждениеләре хезмәткәрләренең уртача айлык хезмәт хакы 14 мең 816 сум тәшкил иткән, тармак белгечләренеке ул – 15 мең 219 сум. Тулаем алганда, мәдәният оешмаларында уртача айлык хезмәт хакы үсеше, алдагы 2012 ел белән чагыштырганда, 32 процент, тармак белгечләренеке 35 процент булган. 

Тармак буенча республиканың консолидацияләнгән бюджеты чыгымнары 2013 нче елда 8 млрд 713 млн сум булган, мәдәният оешмаларының түләүле хезмәтләрдән керемнәре 407 млн сум күләмендә, бу 2012 нче ел күрсәткеченнән 23 процентка югары. 

2014 нче елда “Казан Кремле” музей-тыюлыгы 20 еллыгын билгеләп үтә. Июнь аенда Катарда Бөтендөнья мирасы комитеты Болгарны ЮНЕСКО бөтендөнья мәдәни мирас исемлегенә кертү мәсьәләсен караячак. 

2013 нче ел дәвамында Татарстан музейларында 1643 күргәзмә ачылган. Айрат Сибагатуллин бүген күргәзмә проектларының иганәчесе республика бюджеты булуын билгеләп үтте. “Безгә эре проектларны гамәлгә ашыру өчен бюджеттан тыш чараларны җәлеп итү механизмнарын эшләү мөһим. Республиканың эре музейларында попечительлек советларын булдыру шушы алымнарның берсе була алыр иде”, - дип, Айрат Сибагатуллин депутатларга ТР музейларының попечительлек советларына керергә тәкъдим итте. Ул ассызыклаганча, бу аларның статусын күтәреп, музей үсеше мәсьәләләренә игътибарны җәлеп итәр иде. 

Министр билгеләп узганча, бүген музей коллекцияләре сакланышы – әһәмиятле мәсьәлә. ТР Мәдәният министрлыгы тарафыннан музейларны мәгълүматлаштыру һәм музей фондларының сакланышын тәэмин итү программасы проекты эшләнелгән. Моңа барлыгы 80 млн сум акча сорала. ТР Президенты йөкләмәсе буенча, быел әлеге программаны гамәлгә ашыру ниятләнә. 

Айрат Сибагатуллин Мәдәният елы кысаларындагы чаралар планы расланганын, мәдәни вакыйгалар белән беррәттән, мәдәният учакларын мәгълүматлаштыру, һәйкәлләрне саклап калу буенча эшчәнлекне документлар белән тәэмин итү, кадрлар әзерләү һәм башка мәсьәләләр каралачагын искәртте. 

Депутатлар Сара Садыйковага һәйкәл кайчан куелачагы, Яр Чаллыда театр төзелеше кайчан башланачагы һәм башка сораулар белән мөрәҗәгать итте.
	
	Депутатлар берләшмәләрендә


■ 20 мартта 20 мартта Дәүләт Советының кырык тугызынчы утырышы алдыннан КПРФ фракциясендә әлеге утырышның көн тәртибен карап чыктылар.

Украина һәм Кырым тирәсендәге вәзгыять турында фикер алышу вакытында фракция җитәкчесе Хафиз Миргалимов КПРФның Россия җитәкчелеге тормышка ашыра торган тышкы сәясәт белән тулысынча теләктәш булуын билгеләп үтте. “Без бу хәлләрдән читтә кала алмыйбыз”, - диде ул һәм 22 март көнне Казанда коммунистларның Кырым Республикасын һәм Севастополь шәһәрен Россия соствына кабул итү турындагы килешүләрне РФ Федераль Җыенында ратификацияләүгә багышланган митинг уздырачагын игълан итте. 

Дәүләт Советы утырышының көн тәртибенә кертелгән сорауларның күпчелеге буенча фракция уңай тавыш бирү турында карар кылды. 

Аннары фракция әгъзалары республика районнарында сайлаучылар белән очрашуларның нәтиҗәләре турында мәгълүмат бирделәр. Алар үз чыгышларында гражданнарның мөрәҗәгатьләренә игътибарны арттыру зарурилыгын билгеләп үттеләр. Коммунист-парламентарийлар фикеренчә, бер генә мөрәҗәгать тә җавапсыз калырга тиеш түгел.

ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Дания САФИНА. 

Тел.: 267-64-90, 267-64-91, 267-64-92, 267-64-93, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

